
E-mail:- hidemocrasi@yahoo.com

 ርእሰ-ዓንቀጽ፡
ብዓወት ዝተጸንበለ ቀዳማይ ውድባዊ ጉባኤ
ደሞክራስያዊ ግንባር ሓድነት ኤርትራ/ደ.ግ.ሓ.ኤ/

 ቃል ኣሳናዳኢት ሽማግለ፡
ብኣቦ መንበር ኣስናዳኢ ሽማግለ ብጻይ፡ ጀማል
ሳልሕ ዝቐርበ፡

 ቃል ደሞክራስያዊ ግንባር ሓድነት ኤርትራ፡

ብኣቦ መንበር ደግሓኤ ብጻይ፡ ተወልደ ገ/ስላሴ
ዝቐረበ፡

 ናይ ደገፍ መልእኽታት ብጽሟቕ፣
ካብ መሓዙት ውድባት፡ ሰልፍታትን ማሕበረትን
ዝቐረበ፡

 ብኣካል ናይ ዘይተረኽቡ፡
ውድባትን ሰልፍታትን ናይ  ደገፍ መልእኽቲ
ብጽሟቕ፣

 ናይ ደገፍ መልእኽታት ብጽሟቕ፡
ናይ ዞባታትን ጨናፈራትን ደ.ግ.ሓ.ኤ፡

 ፖለቲካዊ ውሳኔታት 1ይ ውድባዊ ጉባኤ

 ስእላዊ መግለጺ 1ይ ውድባዊ ጉባኤ፡

ብዓወት ዝተጸንበለ ቀዳማይ ውድባዊ ጉባኤ
ደሞክራስያዊ ግንባር ሓድነት ኤርትራ /ደ.ግ.ሓ.ኤ/

ውድባዊ ጉባኤ ዝለዓለ ሕጋዊ ስልጣን ናይ ሓደ ውድብ ኮይኑ ንእስትራተጂኡን
ዝኽተሎ ታክቲክን ዝውስን፣መደብ ዕዮን ሕገ-ህንጻን ዝቐርጸሉን ፖለቲካዊ ውሳኔታት
ዝመሓላለፈሉን፡ነዚ ዝብቅዕ መሪሕነት ብደሞክራስያዊ ኣገባብ ዝመርጸሉን፡ ምዃኑ
ዝፍለጥ እዩ። ነዞም መሰረታዊ መርሆታት ናይቲ ውዱብ ዝውስኑ ዕላማታት
እዚኣቶም፡ንምሕንጻጽን ነዐኦም ኣብ ፈጻመ ንምብጻሕ ዝበቅዕ ኣማራርሓ ኣብ
ምምራጽን  ንምብጻሕ ዝውስኑ ረቛሒታት እቲ ኩሉ ኣባል ብደሞክራስያዊ ኣገባብ
ተመሪጹ ኣብ ጉባኤ ዝተሳተፈ ብዝርእዮ ንጡፍ ደሞክራስያዊ ተሳትፎን ዝገበሮ

ኣስተዋጸኦን ዝሕጸር ዘይኮነስ፡ ብቐንዱ እቲ ቅድሚ ጉባኤ ዝካየድ ጽፉፍ ቅድመ ምድላዋት እውን ኣገዳሲ ተራ
እዩ ዝጻወት።

ደሞክራስያዊ ግንባር ሓድነት ኤርትራ ከም ልምድን ባህልን ዘካይዶም ጉባኤታቱ ከም ዝለዓሉ  መድረኻት
ናይቲ ውድብ  መጠን ኣብ ስሩዕ ግዚኦም ክካየዱ ዝገብር ይኹን’ምበር ጉባኤታት ናይቲ ቅድሚኡ ክካየዱ
ዝጸንሑ ምድላዋት ውጽኢታት ሕጋዊ መደምደምታት ዘተሓዘሎም፡ ናብ ናይ መጨረሽታ ፍጻሜኦም ሕጋውነት
ዘልብሰሎምን ገይሩ እዩ ክሰርሓሎም ዝጸንሐ።ስለ ዝኾነ ካኣ’ዩ እዚ ናይ ሕጂ ውድባዊ ጉባኤ እውን ከምቶም
ቅድሚኡ ዝተሰላሰሉ ጉባኤታት ብዓወት ክጽንበል ካብ ዝገበረ ረቛሒታት ኣብቲ ጉባኤ ብዝተኻየደ ናይ ኩሉ
ኣባል ሓላፍነታዊ ደሞክራስያዊ ተሳትፎን፡ ኣኩብ ድምር ናይቲ ቅድሚኡ ዝተኻየደ ጽፉፍ ቅድመ
ምድላዋትን‘ዩ ናብዚ ተሪኻዊ ፍጻመ’ዚ ዝበጽሐ።

ደሞክራስያዊ ግንባር ሓድነት ኤርትራ ከም ህዝባዊ ደሞክራስያዊ ውድብ መጠን ፡ ከምቲ ልሙድ ኩሉ ግዜ
ጉባኤታት ከካይድ ኣብ ዝወሰነሉ ህሞት ኣሰናዳኢት ሽማግለ ብምምዛዝ ሰነዳት ጉባኤ ኣብ ምርቃቕን፡ ኣብ
ኣባላት ንኽትዕ ምውራድን ብደሞክራስያዊ ኣገባብ ተወከልቶም ናብ ጉባኤ ክመርጹ ትገብር ጥራሕ ዘይኮነስ ፡
ኩሉ ንጉባኤ ዘድሊ ማተርያላውን ቀረባትን ኩሉ ሸነኻዊ ምቅርራባትን ንምርግጋጽ ኣቐዲማ ቅድመ-ምድላዋታ
ኣጻፊፋ ኢያ ኣብ ጉባኤ  እትሰጋገር ዝጸንሐት። ሕጂውን እንተኾነ ኣሳናዳኢት ሽማግለ ነዚ መስርሕ’ዚ
ኣማሊኣ’ያ መጀመርያ ንምይይጥ ዝተዳለዉ ንድፍታት ናብ ኣባላት መሪሕነት ኣውሪዳ ዘድሊ ምምሕያሻት
ኣካቲታ ናብ መላእ ኣባላት/መሰረታት/በብኸባቢኡ ንምይይጥ ክወርድ’ያ ዝገበረት።

ኣብዚ ክፉት ነጻ ናይ ሓባር መድረኻት ካብ ኩሉ ኣባል ዝተፈላለዩ ናይ ምምሕያሽ ይኹን ናይ ምቕያር ወይ
ናይ ምምዕባልን ሓሳባት ተዋህሊሎም ክመጹን፡ቅድሚ ጉባኤ ተጻፊፎም ናይ መጨረሽታ መልክዖም ክሕዙን
ክቐርቡን’ዩ ዝተገብረ።ብድሕሪ’ዚ ነጻ ናይ ምምይያጥ መድረኻት እዩ ካብ ዝተፈላለዩ ዞባታት ናይ
ሕ/መንግስታት ኣሜሪካ፡ዞባ ካናዳ፡ዞባ ሱዳን ዞባ ኢትዮጵያ ኤውሮጳ ፡ካብ ውሽጢ መሬት ኤርትራ /ኩኒን ቅኒቶን/
ካብ ናይ ፕሮፖጋንዳን ውደባን ዕጡቓት ኣሃዱታትን ብደሞክራስያዊ ኣገባብ ዝተመረጹ ተወከልቲ ኣምሪጻ’ያ
ናብ ጉባኤ ክመጹ ዝገበረት። እዚ ጥራሕ ዘይኮነ መሪሕነት ውድብ ኩሉ ግዜ ቀቅድሚ ጉባኤታት ነቶም
በብግዚኡ ዝቐርጾም ህዝባዊ ደሞክራስያዊ ዕላማታት ብኣረኣእያ ዘዕምቑ ነዚ መበገስን መምርሕን ዝኾንዎ
ህዝባዊ ደሞክራስያዊ መስመራትን ተግባራዊ ንምግባሮም ዘኽእልዎ  እስትራተጂታትን ታክቲካትን ኣብ
መስርሕ ሓርነታዊ ቃልሱ ክሕግዝዎ ዝኽእሉ ኣብ ድሮ ውድባዊ ጉባኤታት ከከም እቲ ጭቡጥ ኩነታት  ኣብ
ነፍስ-ወከፍ ግዜ ዘድልዩ ኣገደስቲ ዛዕባታት ኣልዒሉ ውድባዊ ሰሚናር ናይ ምክያድ ባህሊ ጸኒሑዎ እዩ።

ንኣብነት ኣብዚ ናይ ሕጂ ውድባዊ ጉባኤ ኣብ ድርኡ ዝተኻየደ ውድባዊ ሰሚናር “ውድባዊ ሰሚናርና
መናሃርያ ምዕሟቕ ደሞክራስያዊ እምነታትና “ኣብ ትሕቲ ዝብል መሪሕ ጭርሖ ኣብ ሰለስተ ኣገደስቲ
ኣርእስታት ማለት፣ 1. ውድብና ኣብ ሕቶ ሓድነትሓይልታት ደምበ ተቕውሞ ኤርትራ ዘለዎ መትከላዊ
እምነትን ንምዕዋቱ ዝገበሮ ቃልስን፡ ዘጋጠምዎ ብደሆታትን ንምውጋዶም ዘካየዶ ቃልስን፣ 2) ወድዓውን በዓል

ቤታውን ኩነታት ኣብ ውደባና ዝፈጥርዎ ዘለዉ ጸገማትን ንምውጋዶም ዝካየድ ቃልስን፣ 3) ሕቶ ፖለቲካዊ
መሪሕነትን ጉዳይ ከመይነት ምትኽኻእን ፡ኣብ ዝብሉ መጽናዕታዊ ጽሑፋት ብደረጃ ኣመራራሓታትን
ካድራትን ጠርነፍትን ብኣረኣእያ ዝሐሸ ግንዛቤ ክተሓዘሎም ዕሙቕ ዝበለ ምምይያጣትን ኣስተምህሮታትን
ተዋሂቡን ኣገንዝቦ ተታሒዙን እዩ ናብ ጉባኤ ዝተሰጋገረ።

እዚኦም ነቶም ተታሒዞም ዝጸንሑ መትከላዊ እምነታትናን ፖሊሲታትና ብዝተነጸረ ኣገባብ ኣብ ምዕሟቑን ፡
ዝተፈላለዩ ግንዛቤታት ብሓደ ክሰጥሙ ኣብ ምግባር ንዕማማት ጉባኤ ኣብ ምቅላል ናቶም ዓቢ ተራ‘ዩ
ነይሩዎም። በዚ መሰረት ካኣ’ዩ ጉባኤ ብድሕሪ’ቲ ኣብ ጸብጻብ ማእከላይ መሪሕነት ዝተኻተተ፡ህልዊ ኣህጉራውን
ከባብያውን ሃገራውን ኩነታት ዝዳህሰሰ ዕሙቕ ዝበለ ተረድኦታት ኣብ ምሓዝ ክካታዕ ይኹን ህዝባዊ
ደሞክራስያዊ መደብ ዕዮና ኣብ ምቕራጽን ፡ ንጭቡጥ ኩነታትና ዘንበበ ፖለቲካዊ ውሳነታት ኣብ ምምሕልላፍ
ሓጋዚ ተራ ክጻወት ዝኸኣለ። ኣብ ህዝባዊ ደሞክራስያዊ መደብ-ዕዮ ካብቶም ኣገደስቲ ምንጻር ዘድልዮም
ንኣብነት፣ኣብ ባህሪ ገዛኢ ስርዓት ህ.ግ.ደ.ፍ.፡ኣብ ሕቶ ፖለቲካዊ  ስልጣን /መንግስቲ/ ፌደራላዊ ባይቶን ናይ
ቤት ምኽሪ ተወከልቲ ባይቶን፡ ኣብ ሕቶ ሃይማኖትን መንግስትን፡ ጉዳይ ሰራዊትን ከመይነት ተሳትፍኡ፡ኣብ
ፖ/ዊ ሂወት ናይ ሃገርን፡ ኣብ ሕቶ መሰል-ርእሰ ውሳነ ናይ ብሄራትን ብሄረ-ሰባትን፣ኣብ ሕቶ ቁጠባዊ ፖሊስን
ባህርያት ናይ ነጻ ዕዳጋን ከመይነትን ..ወ.ዘ.ተ.ዝኣመሰሉ ዕሙቕ ዝበለ ምይይጥ ዝተኻየደሎም ዛዕባታት
ኮይኖም ናብ ናይ ሓባር ምርድዳኣት ዝተበጽሓሎም፡ገሊኦም ካኣ ብደሞክራስይዊ ኣገባብ መዕለቢ ዝተገረሎም
ነበሩ።

ብተመሳሳሊ ጉባኤ ኣብ ሕገ-ህንጻን ፖለቲካዊ ውሳነታትን ከምቲ ኣብ ፖለቲካዊ መደብ-ዕዮ ብፕረሲድዩም
እናተመርሐ’ዩ ሓደ-ብሓደ እናተኻተዐ\ ኣብ መደምደምታ’ዩ ዘበጽሐ። ብድሕሪ’ዚ ኣምራጺት ሽማግለ ካብ ጉባኤ
ተመሪጻ ናይ ኣባላት ማኣከላይ መሪሕነትን ኦዲት ኮሚሽንን ናይ ሕጸን ምርጫን መስርሕ ዝተኻየደን ብዓወት
ኣብ መደምደምታ ዝበጽሐን።ኣብዚ “ህዝብን ሃገርን ንምድሓን ብቐዳምነት ኩሉ ዓቕምታትና ጠርኒፍና ኣንጻር
ስርዓት ህ.ግ.ደ.ፍ. ብሓባር ንቃለስ” ኣብ ትሕቲ ዝብል መሪሕ ጭርሖ ብዓወት ዝተጋበአ ታሪኻዊ ጉባኤ’ዚ
ብርክት ዝበሉ ናይ ሰፋሕቲ ሃገራዊ ግንባራትና፡ ኤርትራዊ ሃገራዊ ባይቶ፡ኤርትራዊ ደሞክራስያዊ ኪዳንን
መሓዙት ፖለቲካዊ  ውድባትን ሰልፍታትን ማሕበራትን ካብ ቀረባን ርሑቕን መጺኦም ኣብ መኽፈቲ ጉባኤና
ተረኺቦም ምሕዝነታዊ ቃሎም ዘስምዑ። ከምኡ’ውን ብዝተፈላለየ ምኽንያታት ኣብዚ ኣጋጣሚ’ዚ/ኣብ
ጉባኤ/ክርከቡ  ዘይከኣሉ መልእኽቲ ዝለኣኹን ተቓለስቲ ኣሕዋት እዮም ዝነበሩ።

ኣብ’ዚ ብዝኽረ ስውኣት ብሓፈሻ፡ብፍላይ ካኣ ኣብዚ ቀረባ ግዜ ዝተሰውኡ ጀጋኑ ብጾት ገዳይም ሓርበኛታት
ተቓለስቲ ስዉእ ብጻይ ገብረመድህን መሓሪ/ወዲ-መሓሪ/ን ስዉእ ተጋዳላይ ኣሕመድ መሓመድ ናስርን
ብምዝካር ብጉጅለታት ባህሊ ስኒትን ጽንዓትን ዝተኻፍተ ታሪኻዊ ጉባኤ’ዚ ኣብ መዕጸዊ’ውን ብተመሳሳሊ /ካብ
ኣሃዱታት ዝመጸት ጉጅለ ባህሊ ጽንዓትን ጉጅለ ባህሊ ስኒትን / በዘን ዝተጥቕሳ ናይ ባህሊ ጉጅለታት
ደ.ግ.ሓ.ኤ .ድሙቕ ባህላዊ ምርኢትን ዝተፈላለዩ ሓጸርቲ ትያትር/ተዋሰኦ/ን  ዋዛን ቁም-ነገርን ብምቕራብ እዩ
ምሉእ ምሸት እናዛናገዓ ብምምሳይ ጉባኤ ብዓወት ዝተዛዘመ።

እዚ ታሪኻዊ ጉባኤ’ዚ ብዓወት ክዛዘም መላእ ኣባላትናን ተደናገጽትን ደገፍትን ሃገራውያን ገንዘባውን
ንዋታውን ዝገበርዎ ምድግጋፍ ጉባኤ ምስጋንኡ ኣቕሪቡ። ጉባኤ ብዓወት ክዛዘም ብቀንዱ ናይ ኣባላት ውድብ
ወሳኒ ተራ ዝሓዘ ይኹን ዳኣ ምበር ፡ ህዝብን መንግስትን ኢትዮጵያ ብሓፈሻ፣ ህዝብን መንግስትን ክልላዊ
ምምሕዳር  ትግራይን ዞባ ማእከልን ካኣ ብፍላይ ጉባኤና ብዓወት ክዛዘም ዝገበርሉ ምድግጋፍ ጉባኤ ልዑል
ምስጋንኡ ኣቕሪቡ።

ህዝብን ሃገርን ንምድሓን ብቕዳምነት ኩሉ ዓቕምታትና
ጠርኒፍና ኣንጻር ስርዓት ህግደፍ ብሓባር ንቃለስ!!

መዝሙር ዝኽሪ ስማእታት ብጉጅለ ባህሊ ስኒት ዝቕርበ

ኣብ መድረኽ መኽፈቲ ቀዳማይ ውድባዊ ጉባኤ

ብኣቦ መንበር ኣስናዳኢት ሽማግለ ብጻይ፡ ጀማል ሳልሕ
ቀዳማይ ውድባዊ ጉባኤ ደሞክራስያዊ ግንባር ሓድነት ኤርትራ ዝቐረበ

ክቡር ኣቦ-መንበር ክቡራት ኣባላት ማእከላይ ደሞክራስያዊ ግንባር ሓድነት ኤርትራ
ክቡራት ወከልቲ ፖሎቲካዊ ውድባትን ስቪካዊ ማሕበራትን
ክቡራት ወከልቲ ዝተፈላለዩ ማዕከናት ዜና
ክቡራት ጉባኤኛታትን ዕዱማት ኣጋይሽን

ዝዓዘዘ ገድላዊ ስላምታ ብምቅዳም፡

መጀምርያ ዕድመና ኣኽበርኩም ምምጻእኹም ልዑል ምስጋናና ክንቀርብ ንፍቱ።
ብምቅጻል ብስመይን ብስም ኣሰናዳኢት ሽማግለን በዚ ሓጺር ቃል’ዚ ኣቢለ ዝካይድቶም
መስረስ ብጽማቑ ኣቅረብ። ኣሰናዳኢት ሽማግለ ብ27 መስከረም 2013 ካብ
ዝተመዘዘተሉ ዕለት ጀሚራ ንኣባላታ ናብ ሰለስተ ሽማግለታት ዕዮ ከፋፊላ ብቀጥታ
ስርሓታ ጀሚራ።

ገለ ካብኡ ንምጥቃስ ዘኣከል ቀጠባዊ ወጻኢታት ጉባኤን ብዝሒ ቁጽርን ብጽሒት
ዞባታትን ጨናፈርን ምድህሳስን፡ ንድፊ ፖሎቲካዊ ዕዩን ሕገ-ህንጻን ብምድላው ናብ

ኣባላት ማእከላይ መሪሕነትን ኣባላት ውድብን ንቅደም ተኽትል ብምውራድ ዘለዎም ተወሳኺ፡ ምምዕርራይን
ምጉዳልን ኣብ ግምት ብምእታው ከቕርቡን ከተዕራርዩን ተብግሰት። ንሕሉፍ ተመክሮ ውድብና ኣብ ግምት
ብምእታው ድማ፡ ኣብ ሰለስተ መሰረታዊ ኣካላት ማለት፡ ሽማግለ ሰነዳትን ፡ ሽማግለ ቁጠባን ሽማግለ
ኣገልግሎትን ብምኽፍፋል ስርሓት ኣሰናዳኢት ሽማግለ ተጀሚሩ። ሳላ ሓባራዊ ጻዕርታት ኩሉ ቅድመ
ምድላዋት ተዛዚሙ ድማ  ሎሚ ቀድማይ ውድባዊ ጉባኤና ኣብ ትሕቲ “ህዝብን ሃገርን ንምድሓን ብቕዳምነት
ኩሉ ዓቕምታትና ጠርኒፍና ኣንጻር ስርዓት ህግደፍ ብሓባር ንቃለስ” ዝብል መሪሕ ጭርሖ ብዕሊ ምጅማሩ
የበስር።

ኣሰናዳኢት ሽማግለ ኣብዚ ጉዳይ’ዚ ብዙሕ ክእምቶ ዝደሊ ምስ ዝህሉ ድማ እቲ ተዳልዩ ዘሎ ሰነዳት
ብፍላይ’ውን ኣብ ምምዕርራይ ፖሎቲካዊ መደብ ዕዩን ሕገ-ህንጻን ዝምልከት፡ ኣብዚ ጉባኤ’ዚ ብተገዳስነት
ክጥመትን ዕቱብ ምይይጥ ዘድልዮ ምዃኑን’ዩ። ብቀዳምነት ስርሓት ሽማግለና ብወገንኩም ተቐባልነት ክረኽብ
እናተመንና፡ ክሳብ ምድላው ሰነዳት ኣውንታዊ ተሳትፎም ከተረጋግጹ፡ ኣብ መወዳእታ ድማ ክሳብ’ቲ ብጀካኡ
መተካእታ ዘየሎ  ዓወት ናይዚ ጉባኤ’ዚ ንምርግጋጽ ኩሉ ዓቕምታትኩም ክትልግሱ ትጽቢትና ደረት የብሉን።
እዚ ሎሚ ኣብ ዝጋባእ ዘሎ ጉባኤ ዝሳትፉ ዘለው ካብ ኩሉ ኩርናዓት ዓለም ማለት፡ ዞባ ሕቡራት መንግስታት
ኣሜሪካ፡ ዞባ ካንዳ፡ ዞባ ሱዳን፡ ጨንፈር ጀርመን፡ ኣስክንዳንቭያ፡ ስዌዘርላንድ፡ ዞባ ኢትዮጵያ፡ መደበር
ሰደተኛታት ማይ ዓይኒ፡ ዓዲ ሕሪሽ፡ ሽመልባ፡ ዕጡቃት ናይ ፕሮፕጋንዳን ውድባን ኣሃዱታት፡ ካብ ህዝቢ ኩኒን
ቅኒቶን ብደሞክራስያዊ ኣገባብ ዝተውክሉ ዝሳትፍዎ ጉባኤ’ዩ።

ኣብ መወዳእታ ድማ ንህዝብን መንግስትን ኢትዮጵያ ብሓፍሻ፡ ብፍላይ ድማ ንህዝብን ክልላዊ ምምሕዳር
መንግስቲ ትግራይን ዞባ ማእከልን ጉባኤና ብዓወት ክጋባእ ንዝግበሩልና ምድግጋፍ ልዑል ምስግናና ነቕርብ።
ጉባኤና ብዓወት ክዛዘም ልዑል ትምኒትና ንገልጽ።

ዓወት ንቀዳማይ ውድባዊ ጉባኤና!
ዓወት ንደሞክራስያዊ ቃልሲ ህዝቢ ኤርትራ!!
ስዕረትን ውድቀትን ንዲክታቶርያዊ ስርዓት ህግደፍ!!

 ዝኽርን ሞጎስን ንጀጋኑ ስውኣትና!

ኣሰናዳኢ ሽማግለ
ንቀዳማይ ውድባዊ ጉባኤ ደሞክራስያዊ ግንባር ሓድነት ኤርትራ

13 ሚያዝያ 2014

ካብ መድረኽ ቀዳማይ ውድባዊ ጉባኤ

ብብጻይ፡ ተወልደ ገ/ስላሴ
ናብ መኽፈቲ ቀዳማይ ውድባዊ ጉባኤ ዝቐረበ

ዝኸበርኩም ኣባላት ማ/መርሕነት ደግሓኤ
ክቡር ብጻይ ስዒድ እስማዒል ወኪል ኤ.ሃ.ባ.ደ.ለ.
ክቡር ብጻይ ዓብደልራሕማን ጣሃ ወኪል ኤ.ደ.ኪ.
ዝኸበርኹም መራሕቲ ፖለቲካዊ ውድባትን ሰልፍታትን ማሕበራትን

ዝኸበርኩም  ጉባኤኛታትን ዕዱማት ኣጋይሽን

ሎሚ ኣብዛ ጥንታዊት ታሪኻዊት ከተማ ኣኽሱም ንመበል 5ይ ጊዜ ኣብ ዝጋባእ ዘሎ
ቀዳማይ ውድባዊ ጉባኤና ድኻምኩም ከይጸብጸብኩም ካብ ሩሑቕን ቀረባን ዕድሜና
ኣኽቢርኩም ክትሳተፉ ዝመጻእኩም ጉብኤኛታትን ዕዱማት ኣጋይሽን እንቋዕ ብደሓን
መጻእኩም እንዳበልኩ፥ ብስም ዲሞክራሲያዊ ግንባር ሓድነት ኤርትራ (ደግሓኤ) ክብ
ዝበለ ገድላውን ሕውነታውን ሰላምታይ የቕርበልኩም።

ዝኸበርኩም ጉባኤኛታትን ዕዱማት ኣጋይሽን!
ጉባኤና “ህዝብን ሃገርን ንምድሓን ብቕዳምነት ኩሉ ዓቕምታትና ጠርኒፍና ኣንጻር ስርዓት ህግደፍ ብሓባር
ንቃለስ” ኣብ ትሕቲ ዝብል መሪሕ ጭርሖ ኣብ ዝጋብኣሉ ዘሎ ህሞት ሃገርና ንእተሕልፎ ዘላ ብጣዕሚ ተኣፋፊ
ዝኾነ ኩነታት ብቀዳምነት ምርኣይ ኣገዳሲ ይመስለና።

ጸረ ህዝብን ጸረ ደሞክራስን ጨፍጫፊ ስርዓት ህግደፍ ኣብ ውሽጢ እዚ ዝሓለፋ 23 ዓመታት ብውሽጥን
ብደገን ክኽተሎ ዝጸንሐን ዘሎን መዕነዊ ፖሊሲታት ማሕበራዊ መሰረቱ ካብ ማንም ጊዜ ንላዕሊ እናተበጣጠሰ፡
ተቓውሞታት ብውዱብን ዘይውድቡን መልክዓቱ እናሰፍሐ ከምዝኸደ፡ ስደት ድሕሪ ናይ ላምበዱዛ ናይ ንጹሃን
ዜጋታትና ህልቂት እውን እንተኾነ፡ ክንኪ ዘይኮነስ ብብዝሒ ክውሕዝ ከምዝኾነ፡ ክሳብ’ውን ፓይሎታት
ባሕረኛታት ነፈርትን መራኽብን እንዳሓዙ፡ ከምኡ’ውን እስፖርታውያን ስነጥበባውያንን ክስደዱ ዝግደድሉ
ኩነታት ምብጽሑ ዘመልክተና እንተድኣ ሃልዩ፡ ናይ ውድቀቱ ምልክታት እንዳዓበዩ ይኸዱ ምህላዎም
የርእየና። ናይ ውድቀታቱ ምልክት ግን እዚኦም ጥራሕ ኣይኮኑን። ማሕበራውን ቁጠባውን ቅልውላው ናይ
ህዝብና ካብ ዝኾነ ጊዜ ንላዕሊ፡ ናብ ዝተሓተ ደረጃ ወዲቑ ዕለታዊ መነባብሮኡ ዘድልዮ ሃለኽቲ ነገራት፡ ማይ፡
መብራህቲ፡ እኽሊ፡ ሕክምናን መጓዓዝያን ወዘተ. ዝኣመሰሉ መሊኡ ይረኽቦም ብዘይ ምህላዉ፡ ዝኸፍአ ናይ
ሕሰመ መከራ ሂወት ከሕልፍ ይግደድ ምህላዉ፡ እዚ’ውን ሓደ መርኣያ ውድቀቱ ይቀላጠፍ ከምዘሎ ዘርኢ
እዩ። ብፍላይ ከኣ እቲ ቁልውላው ጎሊሁ ኣብ መድረኽ ክወጽእ ዝኾነ ድሕሪ ናይ 21 ጥሪ 2013 ናይ ሰራዊት
ምንቅስቓስን ናይ ዓዲ ጥልያን ናይ ላምፓዱዛ ህልቂትን ኣብ ህዝብናን ሕ/ሰብ ዓለምን ዝገደፎ መሪር ሓዘንን
በሰልኡን ንስርዓት ህግደፍ ኣናዊጹ ኣብ ህዝብና ሰፊኑ ዝጸንሐ ፍርሒ፡ ቀስ ብቀስ እንዳተቐንጠጠ ይኸይድ
ምህላዉ ንዕዘብ። በዚ ከኣ ሃገርና በጺሓቶ ዘላ ተኣፋፊ ኩነታት ክንርእዮ እንከሎና፡ ንሓደጋ ብርሰትን
ምብትታንን ተሳጢሓ ሓንቲ ካብተን ዝፈሸላ ሃገራት ( failed state) ናይ ምዃን ዕድላ ዓቢ ምኻኑ ንርኢ።
እዚ ሓደጋ`ዚ ብርግጽ እቲ ስርዓት ብውሽጢ ብዝኽተሎ ጸረ ህዝቢ ባህሪኡ፡ ዝምንጩ ጥራሕ ዘይኮነስ
ንውልቃውን ጉጅላውን ረብሓታቱ ክብል፡ ብወጻኢ ምስ ጎረባብቲ ህዝብታትን ሃገራትን፡ ሰላመንን ምዕባሊኤንን

ንምዝራግ ግብረ- ሽበራዊ ስርሓቱ ከሳልጥን  ዝተፈላለዩ  ተቓወምቲን ብምስልጣንን ብምዕጣቕን ሸርሕታት
ከካይድ ጸኒሑን ኣሎን። በዚ ዝኣክል ከኣ ሃገርና፡ ካብ ከባቢኣን ዓለምን ተነጺላ ንውድቀት ትሰሓግ ምህላዋ
ንርኢ።

ዝኸበርኩም ጉባኤኛታትን ዕዱማት ኣጋይሽን!
እቲ ጭቡጥ ናይ ሃገርና ኩነታት ከምዚ ዝኣመሰለ ናይ ምንቅልቃልን ውድቀትን ሓደጋ ዘንጸላልዎ ዘሎ ሃገር፡
ኮይና ኣብ ዘላትሉ ህሞት እቲ ነዚ ሓደጋ`ዚ ዓጺፉ ህዝብን ሃገርን ካብ ብርሰትን ምብትታንን ብምድሓን ናብ
ጎደና ሰላምን ደሞክራስን ከተምርሕ ዝቃለስ ዘሎ ደንበ ተቓውሞ ኤርትራ ኣብ ከመይ ኩነታት`ዩ ዘሎ ምርኣይ
ኣገዳሲ ይመስለና።

ደንበ ተቓውሞ ኤርትራ ካብ ጊዜ ናብ ጊዜ ብፍላይ ከኣ ድሕሪ ናይ 21 ጥሪ ናይ ሰራዊት ምንቅስቃስን ናይ
ላምባዱዛ ህልቀትን እናሰፍሐ ዝመጸ ይኹን ደኣ እምበር ውሽጣዊ ሓድነቱ ኣደልዲሉ ብሓደ ኣንፈት ክቃለስ
ዘይምብቕዑ ሓደ ካብቶም ዓበይቲ ድኹማት ጎንታቱ እዮም። ኤዲኪ ይኹን ኤ.ሃ.ባ.ደ.ለ. ከም ዝተጠርነፈ
ሰፋሕቲ ግንባራት መጠን ኣብ ሓድነት ደንበ ተቓውሞ ኤርትራ ሓደ ስጉምቲ ይኹን ደኣ እምበር ብሰንኪ
ዘይውሁድ ውሽጣዊ ኩነታትን ተወፊኻ ብጽንዓት ዘይምቅላስን ሓያል ወቓዒ ሓይሊ ኮይኑ ክወጽእ ኣይከኣለን።
ነዚ ግንባራት`ዚ ንምዕራይ ዝተኻየዱን ዝዛየዱን ቃልስታት እኳ እንተለዉ፡ መሊኦም ተማዓራርዮም ክኸዱ
ብዙሕ ዝተረፎም ከምዘሎ ርእሰ-ግሉጽ ሓቂ`ዩ።

መንእሰይ ወለዶ እውን ለውጢ ኣብ ምርግጋጽ ዓቢ ግደ ክጻወት ዝኽእል ዝነበረ ብሰንኪ ናይ ስርዓት ህግደፍ
ናይ ጭፍጨፋን ዓፈናን እኩይ ተግባራት ሃገራዊ ስምዒቱ ተጎዲኡ ፖለቲካዊ ንቕሓቱ ትሒቱ ብስፍሓት
ክዋሳእ እኳ እንተ ዘይከኣለ፡ ክሳብ ሕጂ ዘካይዶም ዘሎ ቃልስታት ግን ዝተባብዑ እዮም። እዚ ኣወንታዊ ምዕባለ
ኣብ ዝርኣየሉ ህሞት ኩሎም መንእሰያት ከም ሓደ ኣካል ኮይኖም ተጠርኒፎም ክቃለሱ ኣብ ዘይበቅዕሉ ካብ
ናይ ፖሎቲካዊ ሓይልታት ኣሉታዊ ናይ ምፍንጫላት ተሞኩሮታት ገና ዘይተገላገለን ትምህርቲ ኣብ
ዘይቀሰመሉን ብምህላዎም ብቅድመ ግንባር ከይቃለሱን መሪሕ ተራኦም ከይጻወቱን ዝተጸገሙ ስለዝኾኑ ነዚ
ዕንቅፋት እዚ ንምስጋር ክረባረቡን ደገፍ ክግበረሎምን ይግባእ። ምቋም ናይ ፖሎቲካዊ ሓይልታት ግንባር ነዚ
ጸገማት እዚ ኣብ ምቅላልን ኤ.ሃ.ባ.ደ.ለ. ብዝሓሸ ብሓደ ኣንፈት ክመርሕን ክሰርሕን ካልኣይ ሃገራዊ ጉባኤ ኣብ
ምዕዋትን ኣገዳሲ ተራ ኣለዎ ኢልና ንኣምን። ባይቶ በዚ መርሆ’ዚ ተጠርኒፉ፡ ኣብ ዝሰርሓሉን ሓገዝ ኣብ
ዝረኽበሉን መላእ ደምበ ተቓውሞ ብዝሓሸ ተቐራሪቡ ክሰርሕን ናብ ሓደ ጽላል ክመጽእን ዝሓሸ ምቹእ ባይታ
ይፈጥረሉ ኢልና እውን ንርኢ።

ዝኸበርኩም ጉባኤኛታትን ዕዱማት ኣጋይሽን!
ቀዳማይ ውድባዊ ጉባኤና ነዚ ጭቡጥ ወድዓዊ ኩነታት ናይ ሃገርናን ደምበ- ተቓውሞን ተራ ውድብና ኣብ
ጸብጻብ ብምእታው ቅድሚ ምግባእ ጉባኤና ነዚ ጸገማት’ዚ ኣብ ምፍታሕ ይኹን ቅኑዕ ኣንፈት ዘትሕዝ ኣብ
ምዕማቑን ምፍጻምን ደሞክራሲያዊ እምነታትና ይኹን ደንበ ተቃውሞን ሓፋሽ ህዝብን ኣብ ሓድነቶምን
ምዕባለኦምን ወሳኒ ተራ ዘለዎም ዓበይቲ ዛዕብታት፡ ኣብ ሕቶ ሓድነት ሕቶ ውደባን ሕቶ መሪሕነትን ውድባዊ
ሰሚናር ተገይርሎም ናብ ናይ ሓባር ግንዛቤ ዝተበጽሓሎም ነበሩ። ጉባኤና እዞም መሰረታዊ ናይ ኣረኣእያን
ኣሰራርሓን ደሞክራሲያዊ እምነትን ካብ ቅድሚ ስለስተ ዓመት ዝተኻይደ ሓድነታዊ ጉባኤ ክሳብ ሕጂ ናይ
ዝተኻየዱ ስርሓት ሓያልን ድኹምን ጎድንታቶም መሰረት ገይሩ፡ ኩሉ መዳያዊ ቃልሲ ውድብና ዝድህስስ
ጸብጻብ ማ/መሪሕነት ናይ ምግምጋምን ምጽዳቕን ሓላፍነት ዝስከም’ዩ ይኸውን። ንመጻኢ ዝምርሓሉ ህዝባዊ
ደሞክራሲያዊ መደብ ዕዮን ሕገ-ህንጻን ተመያይጡ ከጽድቕ እዩ። ከምኡ’ውን ማእከላይ መሪሕነትን ኦዲት
ኮምሽንን ክመረጽ ትጽቢት ይግበረሉ። ካብዚ ሓሊፉ ህዝብን ሃገርን ኤርትራ ካብ ብርሰትን ምብትታንን
ንምድሓን ራህዋን ሰላምን ሰናይ ምምሕዳርን ዝሰፈና ህዝባዊት ደሞክራሲያዊን ሃገር ብምውሓስ፡ ምስ
ጎረባብትን ሕብረተሰብ ዓለምን ኣብ ናይ ሰላምን ምክብባርን ዝተሰረተ ጥዑይ ዝምድናታትን ምትሕግጋዛትን
እትሰርሕ ብሓጺሩ ብናይ ቀረባን ርሑቅን ዕላማታት ክረጋገጹ ዘሎዎም ኣብዞም ዝስዕቡ ኣገደስቲ ዛዕባታት
ብምምያጥ፡ ውሳነታት ክገብረኦም ትጽቢት ይግበር።

1. ውድብና መተከላዊ እምነቱ መሰረት ገይሩ፡ ኣብ ሕቶ ሓድነት ሓይልታት ደንበ- ተቃውሞ ኤርትራ
ክጻወቶ ዝጸንሐን ዘሎን ተራን ከመይነትን ናይ ምዕዙዙን ኣመልኪቱ ብፍላይ ከኣ ሕጂ ግዜ ዘይህብ
ሃገርና ገጢምዋ ዘሎ ሓደጋን ህጹጽነት ናይ ምድሓና ሕቶ ማእከሉ ዝገበረ ምይይጥን ውሳኔን ከውስድ
ከምዘድሊ።

2. እዚ መሰረት ዝገበረ ከመይነት ኤ.ሃ.ባ.ደ.ለ. ዘሎዎ ጸገማት ወጊዱ ደልዲሉ ኣብ ምዕዋት ሃገራዊ ጉባኤ
ይሰጋገር ልዑል ቆላሕታን ጠመተን ሂቡ ክመያየጠሉ ተደላይነቱ ዕዙዝ ምዃኑ።

3. ኤርትራዊ ደሞክራሲያዊ ኪዳን ኣብ ምቋም ሓደ ዝሰመረ ናይ ፖሎቲካዊ ሓይልታት ግንባር ዝወሰዶ
ተበግሶን ብተሳትፎ ናይ ኩሉ ፖለቲካዊ ሓይልታት ዝተበጽሐ ስምምዕ ኣብ ምዕዋቱ ዘለዎ ተራ ኣብ
ምዕዛዝ።

4. ኣብ ክሊ ሓደ ናይ ሓባር ወተሃደራዊ ስትራተጂን ሓባራዊ ወተሃደራዊ መሪሕነትን (ኮማንድ)
ብምውህሃድ ኣብ ምስራሕ ዝነጥፉ ዘለዉ ወተሃደራዊ ክንፍታት ኪዳንን ባይቶን ብዝያዳ ሰጢሙ
ዕማማቱ ኣብ ምስላጥ ንጸረ ህዝቢ ስርዓት ህግደፍ ኣብ ምውጋድን ነጢፉ ክሰርሕ ኣብ ምግባር ዕዙዝ
ተራኡ ክፍጽም ፖለቲካዊ ውድባትን ሓፋሽ ህዝብን ተራኦም ክጻወቱ ምልዕዓል።

5. እዚ ናይ ሕጂ መንእሰይ ወለዶ ተረካቢ ናይ ሕሉፍ ወለዶን ቃልስን ኮይኑ ኣብ መድረኽ ደሞክራስያዊ
ተጋድሎና ወሳኒ ተራ ክጻወት ምእንቲ፡ ካብ ሑሉፍ ኣሉታዊ ተመኩሮ ምምቅቃል (ምፍንጫላት)
ሓይልታት ኤርትራ ድሒኑ፡ ብብቕዓት ናይ ምምራሕ ተርኡ ክጻወት፡ ካብ ድሑር ሕብረተ ሰብኣዊ
ሕማማት ክናገፍን ንመላእ መንእሰይ ወለዶ ዝተፈላለዩ ክፍልታት ሕብረተሰብና ዝጥርንፍ ናይ
መንእሰያት ማሕበር ከቅውም ምትብዑን ምሕጋዙን።

6. ደቂ ኣንስትዮ ፍርቂ ኣካል ናይ ሕብረተ-ሰብና ዘይተሰለፋሉ ቃልሲ ክዕወት ከምዘይክእል ሰፊሕ ግንዛቤ
ተታሒዝሉ፡ ነቲ ሕሉፍ ጅግንነታዊ ታሪኸን ዘሕድሳሉን ዘማዕብላሉን ምብርባር ተገይሩለን ተወዲበንን
ሓይለንን ንኽቃለሳ ጻዕርታት ከዕዝዝ።

7. ምሁር ክፍሊ ሕብረተ-ሰብና ኣብ ደሞክራሲያዊ ተጋድሎና ዘሎዎ ግደ ኣብ ህንጸት ደሞክራሲያዊት
ሃገር ዘለዎ ዕዙዝ ተሳትፎን ኣብ ጸብጻብ ብምእታው ኣብ ዝኸይድ ዘሎ ናይ ደሞክራሲያዊ ለውጢ
ተጋድሎ ግደኦም ዕዙዝ ክኸውን ኣብ ምግባር።

8. ስደት ግዝያዊ ፍታሕ ደኣ እምበር ዘላቂ ከምዘይኮነ ኣብ ጸብጻብ ብምእታው፡ ብሰንኪ ጸረ-ህዝቢ ስርዓት
ህግደፍ መዓልቲ መዓልቲ ንስደት ዝውሕዝ ዘሎ ህዝብና ዝገጥሞ ዘሎ ሓደጋታትን ንምቅላል ተራ
ሕ/ሰብና ዓለም ዕዙዝ ክኸውን ልዑል ቆላሕታ ክግበረሉ።

9. ዝምድና ደንበ ተቃውሞ ኤርትራ ምስ ኩሎም ፈተውቲ ሰላምን ደሞክራሲን ሓይልታት ብሓፈሻ፡
ብፍላይ ከኣ ምስ ጎረባብቲ ሃገራት ዕዙዝ ክኸውን ክስራሕ ዘለዎ ዕማማት ኣብ ምጉልባት።

10. ኣብ ውድባዊ መዳይ ኣብ ኩሉ መዳያት ዝጸንሕዎ ሕጽረታቱ ብምውጋድ ንመጻኢ ብዝሓሸ ጠንኪሩ
(ሓይሉ) ክሰርሕ ጻዕርታቱ ክብ ከብል ወዘተ ዝብሉ ኣገደስቲ ውሳነታት ከሕልፍ ልዑል ትጽቢት
ይግበረሉ።

ኣብ መደምደምታ ህዝብን መንግስትን ኢትዮጵያ ብሓፈሻ ብፍላይ ከኣ ህዝብን መንግስትን ክልላዊ መንግስቲ
ትግራይን ምምሕዳር ዞባ ማእከልን ንኽገብሩልና ዝጸንሑን ዘለዉን ምድግጋፍ ልዑል ምስጋናና ነቕርበሎም።

ድምቀትን ዓወትን ንቀዳማይ ውድባዊ ጉባኤና!
ዝኽርን ሞጎስን ንጀጋኑ ስውኣትና!
13 ሚያዝያ 2014

ካብ መሓዙት ውድባት፡ ሰልፍታትን ማሕበረትን ዝቐረበ

ቃል ኤርትራዊ  ሃገራዊ  ባይቶ ንደሞክራስያዊ  ለውጢ፣
መልእኽቲ ብጻይ ዶክተር የሱፍ ብርሃኑ ኣቦ-መንበር ፈጻሚ ቤት ጽሕፈት ኤ.ሃ.ባ.ደ.ለ ብብጻይ ስዒድ እስማዒል
ኣባል ፈ.ቤ.ጽ ኤርትራዊ ሃገራዊ ባይቶ ንደሞክራስያዊ ለውጢ ዝቐረበ፣

ኣቦ-መንበር ፈ.ቤ.ጽ.ዶክተር የሱፍ ብሰንኪ’ቲ ሓርበኛ ተጋዳላይ ኣሕመድ መሓመድ
ናስር ብመስዋእቱ ንሽወደን ተጓዒዙ ብምቕናዩ፡ብሕጽረት ግዜን ብውልቀ ምኽንያትን
ኣብ መኽፈቲ ጉባኤ ክርከብ ከምይካኣለ ይቕሪታ ብምሕታት ናይ ደገፍ መልእኽቲ
ብብጻይ ስዒድ ቀሪቡ።

ብጻይ ዶክተር የሱፍ ኣብ መኽፈቲ ጉባኤ ክሳተፍ ኣሳናዳኢት ሽማግለ ጉባኤ
ዝገበረትሎም ዕድመ ድሕሪ ምምስጋን  ጭቡጥ ኩነታት ሃገርና እንታይ ይመስል
ብሰፊሑ ኣብ መልእኽቱ ኣቕሪቡ።ህጹጹነት ናይዚ መድረኽ እዚ እንታይነት ኣብሪሁ።
ኩሎም ደለይቲ ለውጢ ዝኾኑ ሓይልታት ድማ ወዓል-ሕደር ዘይብሉ ነዚ

ሕጂተፈጢሩ ዘሎ ናይ መድረኽ ህጹጽነት /Emergency/ ንምልዋጡ ኤርትራዊ ዓቕምታትና ኣዋሃሂድና ኣብ
ነንሕድሕድና ተኸባቢርና ብሓባራዊ ራእይ /vision/ ተመሪሕና ንድሕነት ህዝብን ሃገርን ዝብል ዕላማ ጥጡሕ
ሃዋህውን ኩነታትን ክንፈጥር ዕዙዝ ጠለብ ናይዚ መድረኽ እዩ ኢሉ።ስለዚ ካኣ እቲ ብፖለቲካዊ ውድባት
ዝተወስደ ሃናጺ ተበግሶ፡ኣብዚ ቀረባ እዋን ብርሃን ንክረኤ ኩሎም ዝምልከቶም ኣካላት እጃሞም ከልዕሉ
ትጽቢትን ተስፋን ምህላዉ ገሊጹ።ካልእ ኣገዳሲ ከነረጋግጾ ክንንቀሳቐሰሉ ዘለና ዝመስረትናዮ ኤ.ሃ.ባ.ደ.ለ ካብ
ኣዋሳ ኣትሒዙ ኣብ ባይታ ዘጋጠምዎ ጸገማት ብግቡእ ከይተመዝኑ ካብ ዕቕሙ ንላዕሊ ተስፋታት ዝተነበረሉ
ከነሐይሎ ክንገብሮም ዝህልወና ብፍላይ እዝን ንምዕዋት 2ይ ጉባኤ ካብ ሕሉፋት ጌጋታትና ተማሂርና ናብ
ሓዲሽ ደረጃታት ከነሰጋግሮ ናይ ኩሉ ንደሞክራስያዊ ለውጢ ዝቃለስ ሓላፍነት ምዃኑ ኣዘኻኺሩ።ኣብ
መወዳእታ ቀዳማይ ውድባዊ ጉባኤ ደ.ግ.ሓ.ኤ ብዓወት ክዛዘም ዘለዎ ምንዮት ገሊጹ።

ቃል ኤርትራዊ ደሞክራስያዊ ኪዳን፣
ብብጻይ ዓብደልራሕማን ጣሃ ኣባል ፖለቲካዊ ቤት ጽሕፈት ኤ.ደ.ኪ.ዝቐረበ፡

ብቐዳምነት ኣሳናዳኢት ሽማግለ ውድባዊ ጉባኤ ፡ንኤ.ድ.ኪ. ናብ መኽፈቲ ጉባኤ
ንምስታፍ ዝገበረቶ ዕድመ ኣመስጊኑ።

ብጻይ ዓብደልራሕማን ኣብ መደርኡ ፡መጀመርያ እቲ ሎሚ ህዝብና ዘሕልፎ ዘሎ
ሕሰመ-መከራ ዓሚቕ ፖለቲካዊ፡ ቁጠባውን ማሕበራውን ቅልውላው ዘስዓቦ መዘዝን
ብሰፊሑ ገሊጹ። ብሰንኪ  ጸቢብ ጉጅላዊ ረብሓታት እዚ ኣብ ሃገራዊ ኣገልግሎትን
ዘይፍትሓዊ ኲናትን፡ህዝብና ክሳብ ክንደይ ንሓደጋ ተሳጢሑ ምህላዉ ኣብሪሁን፡ናይ

21 ጥሪ ናይ ሰራዊት ምንቅስቓስ ሓደ መርኣያ ናይዚ መግለጺ ምዃኑ ገሊጹ።

ኣብ ደምበ ተቓውሞ ኣመልኪቱ ድማ፡ኣብ ሃገራዊ ዋዕላን ሃገራዊ ጉባኤን ዝተረጋገጹ መኽሰባት ክዕቀቡ ከም
ዝግባእ፣ንካልኣይ ሃገራዉ ጉባኤ ንምዕዋት’ውንቃለስ ከም ዘለና ኣብ መልኽቱ ኣመልኪቱ። ንሓድነታዊ ጉባኤ
ፖለቲካዊ ውድባት ንምዕዋት ኤደ.ኪ. ከይተሓለለ ናቱ ተራ ክጻወት ምዃኑ ገሊጹ። ጸገማት ስደተኛታት

ዘጋጥሞም ዘሎ ሓደጋታት ብምግላጽ ደምበ ተቓውሞ ልዑል ኣቕልቦ ክህቦን ንምቅላሉ ብዕቱብ ክሰርሕን
ኣዘኻኺሩ።

ኣብ መደምደምታ፡ ጉባኤ  ነዚ ኣብ ላዕሊ ዝተጠቕሰ እዋናዊ ዕማማት ኣብ ምዕዋት ናቱ ተራ ክጻወትን
ኣገደስቲ ውሳነታት ሒዙ ብዓወት ክዛዘም ዘለዎ ምንዮት ገሊጹ።

ናይ ፌደራላዊ ደሞክራስያዊ ምንቅስቕስ ኤርትራ ናይ ደገፍ መልእኽቲ፣
ብብጻይ በሺር ኢስሓቕ ኣቦ-መንበር ፌ.ደ.ም.ኤ. ዝቕረበ፣

ብጻይ በሺር ኣቐዲሙ ኣሳናዳኢት ሽማግለ ዝገበረትሉኡ ዕድመ ድሕሪ ምምስጋን
መደርኡ ብከምዚ ዝስዕብ ኣቕሪቡ።

ኣብ መንጎ ክልቲኡ ውዱባት ዝተቐራረበ እምነታት ሒዙ ካብ በዂሪ ምምስራት
ፌ.ደ.ም.ኤ ኣትሒዙ ዝተጠርየ ተቐራሪብካ ናይ ምስራሕ ባህሊ እናጐልበተ ዝመጸ
ምዃኑ ገሊጹ። ነንሕድሕድካ እናተረዳዳእካ ተቐራሪብካ ምልዛብ ጥራሕ ዘይኮነስ ኣብ
ኣብ ዓበይቲ ሃገራዊ ጉዳያት ኣብ ኤ.ደ.ኪ ይኹን ኣብ ባይቶ ብደረጃ ኪዳን ዳርጋ
ከም ሓደ ኣካልን ኣምሳልን ኮይና ኣንሰርሓሉ እዋናት ቀለልቲ ከም ዘይነበሩ ኢና

እንግንዘብ። ኣባላት ክልቲኡ ውድባት ኣብ ሃገር ሽወደን ካብ ነዊሕ ግዜ ኣትሕዞም ተቐራሪቦም ናይ ምስራሕ
ልምዲ ዘጥረዩ ፡ክሳብ‘ውን ንምንታይ ሓደ ዘይንኸውን? ዝብል ሕቶታት ከቕርቡልና ዝጸንሑ ምዃኖም ገሊጹ።

ኣነ ካኣ ዕድለኛ’የ ኣብ ከምዚ ዝኣመሰለ ድሙቕ ጉባኤ ተረኺበ ነቲ ውዒሉ-ሓዲሩ ናብ ሓደ ውድብ ክሰጋገር
ዓቢ ተስፋ ዝንበረሉ ናይ ብሓቂ ውሽጣዊ ስምዒተይን ድልየተይን ክገልጽ ምኻኣለይ ሓጎስ ይስማዓኒ፡፡ እዚ
ዝምድናታት’ዚ ናብ ዝለዓለ ናይ ሓድነት ደረጃ ክሰጋገር ምዃኑ እተኣማመን እየ ኢሉ ድማ ገሊጹ። ምስ
ህጹጽነት ኩነታትና ህዝብና ትጽቢት ዝገብረሉ ደምበ ተቓውሞ ሓድነቱ ኣደልዲሉ ስርዓት ህ.ግ.ደ.ፍ. ክውገደሉ
ብልዑል ሃንቀውታ ትጽቢታቱ ዓቢ ምዃኑ፣ብኡ ደረጃ ካኣ ንዓና ልዑል ሓላፍነት ዘሰክመና እዩ ልኢሉ።
ምዕዋት ናይ ፖለታካዊ ሓይልታት ጉባኤ፡ምዕዋት ካላኣይ ሃገራዊ ጉባኤና ኣብ ቅድሜና ዘለዉ ዓበይቲ ዕማማት
ምዃኖም ብሰፊሑ ኣብሪሁ።

ኣብ መወዳእታ ዘረብኡ ጉባኤ ብዓወት ክዛዘም ዘለዎ ሰናይ ትምኒት ብምግላጽ መደርኡ ዛዚሙ።

ናይ ሰልፊ ናህዳ ኤርትራ ናይ ደገፍ መግለጺ፣
ብብጻይ ዓብደልራሕማን ጣሃ ኣቦ መንብር /ስ.ና.ኤ/ ዝቐረበ፡

ብቐዳምነት ኣሳናዳኢት ሽማግለ ናብ መኽፈቲ ጉባኤ ክሳተፍ ዝገበረትሎም ዕድመ
ኣመስጊኑ። ቀጺሉ እውን ደ.ግ.ሓ.ኤ.ሓደ ካብቶም ብተሞክሮታት ዝለዓለ ንቕሓት
ኣባላቶም ክብ ዝበለ ጽዑቕ ስራሓት ሰሪሖም ውድብ ኣብ ምህናጽ ልሉይ ስራሕ ካብ
ዝሰርሑ ውዱባት ምዃኖም ብምግላጽ፡እዚ ዘሐብኖም ምዃኑ ገሊጹ።

መለለዪ ናይዚ ድማ ደ.ግ.ሓ.ኤ.ካብቶም ኣብ ሕቶ ማዕርነትን መሰል ብሄራትን ሓደ
ለማኒ ሓደ ተዃቢ ኬንካ ክረጋገጽ ዝግባእ ተርእዮ ክኸውን ኣይግባእን:ነዚኦም ድማ

ክብርታቶም ኣብ ምርግጋጽን ምዕቃብን ከም ዓበይቲ ኣዕኑድ ናይ መትከሎም ገይሮም ዝኣምኑ ውድብ
ምዃኖም ኣወንታዊ ኢዩ ክብል ገሊጹ። ብድሕሪ’ዚ ብጻይ ዓብደልራሕማን ስርዓት ህግደፍ ሓይሉ ጸንቂቑ ናይ
“ኣጥፊእካ ምጥፋእ”ዝብል ደረጃ በጺሑሉ ኣብ ዘሎ ግዜ ጉባኤኹም ይጋባእ ምህላዉ ኣገዳስነቱ ዓቢ ምኻኑ፡
ልዑል ሓላፍነት ክስከም ዝገብር ምዃኑ እውን ገሊጹ።

ኣብ ደምበ ተቓውሞ ናኣሽቱ ፍልልያት ኣወጊድካ ኣብ ምቅላስ ዘለዎ ድኻምን ተስፋ ምቚራጽን ዝረኣዩ
ተርእዮታት ገሊጹ። ኣብ ቀረባ ዝጋባእ ናይ ፖለቲካዊ ሓይልታት ጽላል ኣብ ምምስራት ምህላዉ ተስፋ ዝህብ
ምዃኑ ፡ኣብ ምሕዳስ  ሃገራዊ ባይቶ ግዲኡ ክጻወት ከም ዝኽእል ጉባኤ ልዑል ቆላሕታ ክገብረሉ ክብል
ኣዘኻኺሩ።ኣብ መደምደምታ ጉባኤ ብዓወት ክዛዘም ሰናይ ምንዮቱ ብምግላጽ መደረኡ ዛዚሙ።

ናይ እስላማዊ ሰልፊ ኤርትራ ንፍትሕን ልምዓትን ናይ ደገፍ መልእኽቲ፣
ብብጻይ መሐመድ ዑስማን ኢብራሂም ም/ዋና ጸሓፊ እስላማዊ ሰልፊ ኤርትራ ንፍትሕን ልምዓትን ዝቐረበ፣

ብቐዳምነት ኣሳናዳኢት ሽማግለ ኣብ መክፈቲ ጉባኤ ክንሳተፍ ዝገበረትልና ዕድመ
ብምምስጋን ብስም እስላማዊ ሰልፊ ኤርትራ ፍትሕን ልምዓትን መሪሕነትን
መሰረትን እንቋዕ ናብዚ ዕዉት ጉባኤኹም ኣብጻሓኩም ኢሉ።

ቀጺሉ ብጻይ መሓመድ ዑስማን ተኣፋፊ ኩነታት ናይ ሃገርና ብምግላጽ ህዝቢ
ኤርትራ ምእንቲ ክብሩን፡ ሓርነቱን መሰላቱን ክብል ካብ ኣርባዓታት ጀሚሩ
ከካይዶ ዝጸንሐን ዝቕጽሎ ዘሎን ቃልሲ ኣብሪሁ።

ካብ 1991 ኣትሒዙ ክሳብ ሕጂ ህዝብና ኣብ ትሕቲ ጨፍጫፊ ምልካዊ ስርዓት ህግደፍ ዘሕልፎ ዘሎ ሓሳረ-
መከራ ኣብሪሁ።ብፍላይ ካኣ ብሰንኪ ነጋዶ-ሰብ ኣብ በረኻታትን ምድረ-በዳን ከመይ ዝኣመሰለ ስቓይ የሕልፍ
ኣሎ እውንገሊጹ። ህዝብና ኣብ ዘካይዶ ዘሎ ቃልሲ ውድብኩም ደ.ግ.ሓ.ኤ.ሓደ መርኣያ ናይ መሪሕ ኣብነት
ደሞክራስያዊ ተጋድሎ ህዝብና ምዃኑ ንርኢ ኢሉ። በዚ ካኣ ኣብ ደምበ ተቓውሞ ዘለና መሪር ሓያል ኩነታት
ብምግላጽ ናይ ኩሎም ኤርትራውያን ዜጋታትን ብሄራትን ብሄረ-ሰባትን ሃይማኖታትን ሓርነት ሰብኣዊ ክብሪ ፡
ፍትሒ፡ማዕርነት ክረጋገጽ ድርብ ቃልሲ ከም ዝሓተና ኣብሪሁ።

በዚ መሰረት ካልኣዊ ፍልልያትና ካልኣዊ ቦታ ኣትሒዝና መላእ ገድላዊ ዓቕምታትና ብምስማር ንምቅልጣፍ
ውድቀት ስርዓት ህግደፍ ብሓደ ኣንፈት ክንቃለስ ጸዊዑ። ኣብ መወዳእታ ጉባኤ ብዓወት ክዛዘም ምንዮቱ
ገሊጹ።

ናይ ተጋድሎ ሓርነት ኤርትራ ናይ ደገፍ መልእኽቲ፣
ካብ ኣቦ-መንበር ተ.ሓ.ኤ ብጻይ፡ ሑሰን ከሊፋ ዝተላእከ መልእኽቲ ብብጻይ ሓምድ ነቕፋ ኣባል ማእከላይ ባይቶ

ዝቐረበ፣

ገድላዊ ሰላምታ ድሕሪ ምቕራብ ፡ኣሳናዳኢት ሽማግለ ኣብ መኽፈቲ ጉባኤ ክሳተፍ
ዝገበረትሉ ዕድመ ኣመስጊኑ። ካብኡ ብምቕጻል፡ ንጭቡጥ ህልዊ ኩነታት ህዝብናን
ሃገርናን ኣመልኪቱ ኣብ ኩሉ መዳያዊ ሂወት ዘሕልፎ ዘሎ ሓሳረ-መከራ ገሊጹ ።
ኤርትራ ናብ ፍሉይ ቤት ማኣሰርቲ ከም ዝተለወጠት ብምብራህ ፡ዜጋታት ሂወቶም
ንምድሓን ክብሉ ሃገር ራሕሪሖም ብብዝሒ ይስደዱ ምህላዎም ገሊጹ። በዚ
መሰረት ገድላዊ ተራ ደምበ ተቓውሞ ከሐይል ጸዊዑ።

ህዝቢ ኤርትራ’ውን ኣብ ውሽጥን ምስ ጎረባብቱን ብሰላም ክነብር ድርብ ቃልስን ተወፋይነት ከም ዝሓቶ
ገሊጹ።ኣብ መወዳእታ ጉባኤ ንቃልስና ንቕድሚት ዘሰጉም ውሳነታት ሒዙ ክወጽእ ትምኒቱ ገሊጹ።

ናይ ሰውራዊ ደሞክራስያዊ ግንባር ኤርትራ /ሰ.ደ.ግ.ኤ./ናይ ደገፍ መግለጺ፣
ብብጻይ ብርሃነ የማነ ኣቦ መንበር /ሰ.ደ.ግ.ኤ/ ዝቐረበ፣
ብቐዳምነት ናብ ቀዳማይ ውድባዊ ጉባኤኹም ብሰላም ኣብጻሓኩም ክብል ገሊጹ።ኣሳናዳኢት ሽማግለ ኣብ
መኽፈቲ ጉባኤ ክሳተፍ ዝገበርቶ ዕድመ’ውን ኣመስጊኑ።



ዕላዊ ልሳን ደ.ግ.ሓ.ኤ

ቅጺ፡01 ቁ፡01 ሰነ 2014 13

ቀዳማይ ውድባዊ ጉባኤ ደ.ግ.ሓ.ኤ.ኣብ ዝጋባኣሉ ዘሎ ወቕቲ ሃገርና ኣትያቶ ዘላ
ፍሉይ ተኣፋፊ ኩነታት ኣመልኪቱ ገሊጹ። ስርዓት ህግደፍ ዕድመ ስልጣኑ
ንምንዋሕ ኣብ ቀልቀል ዕርበቱ ኮይኑ ዘካይዶም ዘሎ ሸርሕታት ኣቃሊዑ።
ብሰንኪ’ዚ ህዝብና ከመይ ንስደት ተቓሊዑ ኣሎ ድማ ኣብሪሁ።

ፖለቲካዊ ሓይልታት ውጽኢት ሕድሕድ ምንጽጻግ ዘይምክብባርን ተታሒዝካ ናብ
ዝኸፍአ ውድቀት ምምራሕ ምዃኑ ተገንዚቦም ዓቕምታቶም ብምውህሃድ ከም
ብሕታዊ መማረጺ ምቕባሎም ብኣወንታ ዘርእዮዎን ብዕቱብነት ዝተቓለስሉ
ምዃኖም ገሊጹ።ግን ድማ ካብ ዝሓለፉ ውድቀታትና ብግቡእ ተምሂርና ንተባርዕቲ

ሕቶታት ናይ ህዝብታትና ዝምልሱ መትከላት ሓንጺጽና ብንጹር ራኢይ ክንምርሽ ዘብቃዓና ሰፊሕ ፖለቲካዊ
ጽላል ክምስረት ኣለዎ ኢልና ንኣምን ኢሉ። ቀዳማይ ውድባዊ ጉባኤ ነዚ ብግቡእ ዘትዩ ንደሞክራስያዊ
ቃልስና ዘጎልብቱ ውሳኔታት ሒዙ ክወጽእ ንትስፎ ኢሉ። እዚ ግን እኹል ከምዘይኮነ እንታይ ዳኣ
ደሞክራስያዊ ቃልሲ ህዝብና ብዘተኣማምን ክዕወት ኣብ ደምበ ተቓውሞ ሓይሊ ስሕበት ኮይኑ ንቕድሚት
ዝውጥጥ ሓያልን ዝተወደበን ፖለቲካዊ መሪሕ ሓይሊ ክህልዎ የድሊ ክብል’ውን ገሊጹ።እዚ ድማ ካብ ሰፊሕን
ንቑሕን ተሳትፎ መንእሰያትና ወጻኢ ከም ዘይሕሰብ ገሊጹ።

ቃልስና እዚ ውዱብ ዓቕሚ’ዚ ከምዘይተዓደለ’ውን ኣብሪሁ።እዚ ብኩራት’ዚ ብዘተኣማምን ከይተመለሰ መጻኢ
ጉዕዞ ቃልስና ስሉጥ ውጻኢትን ዘተኣማምን ዓወት ንክረጋገጽ ከም ዘይክእል ኣሚቱ። ኣብዚ ዘለዉና ባዕላዊ
ሕጽረታት ንምውጋድ ግብራዊ ተበግሶታት ምውሳድ ከምዘድሊ ነዚ ንምርግጋጽ ካኣ ካብ ሰፊሕ ፖለቲካዊ
ጽላል ንምምስራት ዝሓለፍናዮ መስርሕ ምምኽኻር ብዝበለጸ ውጽኢት ክረክብ ዝኽእል ዘተ ክንክተል ከምዘለና
ገሊጹ።ጉባኤ ነዚ ኣብ ግምት ብምውሳድ  ቅኑዓት ኣንፈታት ክሕንጽጽን ህዝባዊ ደሞክራስያዊ ፕሮግራምን
ህንጻ-ህግን ኣማዕቢሉ ብዓወት ክዛዘም ዘለዎ ሰናይ ትምኒቱ ገሊጹ። ደረጃ ዝምድና ውድባትና ብዝምልከት
ድማ ብውጽኢት ጉባኤ ደ.ግ.ሓ.ኤ ዝምስረት እዩ ብምባል መደርኡ ዛዚሙ።

ናይ ኤርትራዊ ስምረት ንደሞክራስያዊ ለውጢ ናይ ደገፍ መግለጺ፣
ብብጻይ ነጸራኣብ ኣስመላሽ ኣባል ፈጻሚ ኣካል ኤ.ስደ.ለ.ዝቐረበ፡

ብቐዳምነት ብስም መሪሕነትን መሰረታትን ኤ.ስ.ደ.ለ. ሰላምታ ብምቕዳም፣
ኣሰናዳኢት ሽማግለ ኣብ መኽፈቲ ጉባኤ ተረኺቦም ምሕዝነታዊ መልእኽቶም
ክመሕላልፍ ዝገበረቶ ዕድመ ኣመስጊኑ።ብምቕጻል ህልዊ ኩነታት ሃገርና
ኣመልኪቱ ህዝብና ንሓቀኛ ነጻነትን ሓርነትን ዝኸፈሎ ከቢድ ዋጋ ህግደፍ ካም
ዝጨወዮ ብውጽኢቱ ካኣ ሃገር መዐንደሪ ጸቢብ ጉጅላዊ ረብሓታቱ ክትከውን ካም
ዝተገብረት፡ተረከብቲ ሕድሪ ዝኾኑ መንእሰያት ኣብ ገዛእ ሃገሮም ቅሳነት ስኢኖም
ንዳግማይ ስደት ተሳጢሖም ይሳቐዩ ምህላዎም ገሊጹ። ስርዓት ህግደፍ እዚ ቅጭጭ
ከምዘይበሎ ብምኽንያት መበል 23 ዓመት መዓልቲ ነጻነት ኤርትራ ኢሰያስ ዝሃቦ
ኣሽካዕላል ቃለ-መሕትት ነዚ ሓቅታት’ዚ ዘረጋግጽ ምዃኑ ብምግላጽ፡ ጉባኤ ነዚ

ልዑል ቆላሕታ ሂቡ ኣገደስቲ ውሳነታት ሒዙ ክወጽእ ትጽቢት ከም ዝግበረሉ ኣዘኻኺሩ።

ኤርትራዊ ስምረት ንደሞክራስያዊ ለውጢ ውጽኢት ምትሕንፋጽ ሓሙሽተ ፖለቲካዊ ውድባት ምዃኑ ኣብ
ምጉዳል ዘይኣድላዪ ብዝሒ ውድባት ናቱ ኣወንታዊ እጃም ከምዘበርከተ ገሊጹ። ኤስ.ደ.ለ. ድሕሪ ሓድነታዊ
ጉባኤ፡ከም መርሆ ኣግላልን ተነጻጻግን ዝኾነ መንፈሳት ብምንጻግ ዘተ ከም ቅኑዕ መትከላዊ መስርሕ ቃልሲ
ምዃኑ ቅቡል ብምግባር ምስ ሓይልታት ደሞክራስያዊ ለውጢ በብደረጅኡ ክስምርን ኣብ ሓባራዊ ገድላዊ
ዕዮታት ክጽመድ ምስ ብርክት ዝበሉ ውድባት ዕቱብ ልዝባት ከም ዘካየደ ገሊጹ።ምስ ተመሳሳሊ እምነታት

ዘለዎም ናብ ምትሕንፋጻዊ ሓድነት ንምብጻሕ መሪሕ እስትራተጂካዊ ግንባር ንምህናጽን ፡ሰፈሕ ጽላል
ፖለቲካዊ ውድባት ንምምስራትን ብኩሉ ዓቕሙ ዝፈቐዶ ከም ዝተረባረበ ገሊጹ።

ምስ ደ.ግ.ሓ.ኤ.እዚ መሰረት ዝገበረ ልዝባት ካም ዘካየደ’ውን ኣብሪሁ።ሰፊሕ ጽላል ናይ ፖለቲካዊ ሓይልታት
ንምቛም ኣብ ክግበር ዝጸንሐ መስርሕ ናይ ምምኽኻር መድረኽ ልዝባት ክልቲኦም ውድባት ልሉይ ተራ ከም
ዝተጻወቱ ገሊጹ።እዚ ተጀሚሩ ዘሎ ምሕዝነታዊ ስራሕ እዚ ናብ ዝለዓለ ብርኪ ክበጽሕ ኤ.ሰ.ደ.ለ. ምሉእ
ድልውነት ከም ዘለዎ ድማ ገሊጹ።ኣብ መዛዘሚ ዘረብኡ ድማ ጉባኤ ቅኑዕ ፖለቲካዊ ውሳነታት ሒዙ ክወጽእ
ዘለዎ ሰናይ ትምኒቱ ገሊጹ።

ናይ ደሞክራስያዊ ምንቅስቓስ ሳሆ ኤርትራ /ደ.ም.ሳ.ኤ/ ናይ ደገፍ መግለጺ፣
ብብጻይ ስዒድ እስማዒል ም/ኣ/መንበርን ሓላፊ ዜናን /ደ.ም.ሳ.ኤ/ ዝቐረበ፡

ብቐዳምነት ብጻያዊ ሰላምታ ብምቕራብ ኣብ ቀዳማይ ውድባዊ ጉባኤ
ክሳተፉንዝተገብረሎም ዕድመ ብምምስጋን ጉባኤ ብዓወት ክዛዘም ዘለዎም ምንዮት
ገሊጹ።

ቀጺሉ ህልዊ ኩነታት ሃገርና እንታይ ይመስል ኣብሪሁ።ገባቲ ስርዓት ህግደፍ ኣብ
ልዕሊ ብሄራትና /ህዝብታትና/ ዝኽተሎ ኣዕናዊ ናይ ምሕንፋጽ /asseimilation/
ፖሊሲኡ ንመንነት ናይ ብዙሕነትና ዝዀኑ ብሄራት፡ ባህልታትን ፡ክብርታትን
ቋንቋታትን ወ,ዘ.ተ.መለለዪ ብሄራዊ ረቛሒታትና ሰሪዙ ሓዲሽ ህግደፋዊ ባህሊ
ዝኽልስ ሓንፈጽ ሕብረተ-ሰብ ይሃንጽ ምህላዉ ብምግላጽ፡ስሙር ኤርትራዊ

ሃገርነትናን ቀጻልነትናን ኣብ ምልክት ሕቶ ዝኣተወሉ መድረኽ በጺሕና ምህላውና ዘርዚሩ። ንሕብረተ-ሰብና
ክወርዶ ዝጸንሐን ዘሎን ደርባዊ ወጽዓ እናኸፍኤ ምምጽኡ፣ መንእሰይ ብጻዕቂ ንስደት ተቓልዑ ይውሕዝን
ይሳቐን ምህላው ኣመልኪቱ። ህዝብና ብኣልማማ ብረት ይዓጥቕ ምህላዉ እዚ ንቕድሚት ከቢድ ናይ ጸጥታ
ሓደጋ ዝሓዘለ ምዃኑ ገሊጹ። ህግደፍ ብሰንኪ ውሽጣዊ ቅልውላዋቱ ኣብ ሞንጎ ሰበ-ስልጣናት ዘየቛርጽ
ጎንጽታት ክረአ ዝጸንሐን ዘሎን ኮይኑ ተስፋ ቆሪጾም ናብ ዝተፈላለያ ሃገራት ይስደዱ ምህላዎም’ውን ኣብሪሁ።
ስርዓት ህግደፍ በዚ ቅልውላው’ዚ ኣብ ዝሕመሰሉ ወቕቲ ደምበ ተቓውሞ ኤርትራ ብሰንኪ ጸቢብ ውልቃውን
ጉጅላውን ሒሳባት ቅድሚ ሃገራዊ ረብሓ ናይ ምስራዕ ልሙድ ሕማም ሓራ ስለ ዘይወጽን ብቑዕ ኣመራርሓ
ክረክብ ብዘይምኽኣሉን ነዚ ሓደጋ’ዚ ክሰግሮ ካምዘይከኣለ ገሊጹ። ጉባኤ ነዚ ዝምልስ ውጽኢት ሒዙ ክወጽእ
ታሪኻዊ ሓላፍነት ከምዘለዎ ኣዘኻኺሩ።

ደ.ም.ሳ.ኤ.ብመሰረት ናይ ሳልሳይ ውድባዊ ጉባኤ ውሳነ ንጥርናፈ ዝሰመረ ዓቕምታት ህዝብን ሃገርን ክንቀሳቐስ
ከም ዝጸንሐ ገሊጹ። እስትራተጂካዊ ዕላማታት ንምዕዋት ተመሳሳሊ ፕሮግራም  ምስ ዝውንኑ ደሞክራስያውያን
ሓይልታት ከም ቀዳማይ ዕማሙ ብምውሳድ  ምስ ውድባት ክላዘብ ምጽንሑ ኣወንታዊ ውጽኢት ምምዝጋቡን
ከም ኣብነት ናይ ሰለስተ ጅማሮ ጠቐሱ። ኣዚ ናይ ደሞክራስያውያን ጥርናፈ ተፈቲኑ ስለ ዝፈሸለ ክዕወት ስለ
ዘይክል ኣብኡ ምጽዓር ኣድላይነት የብሉን ዝብሉ ግንዛቤታት ምህላዎም ንዕዘብ ኢሉ።ካብ ዝፈሸለ ሕሉፍ
ተሞክሮታት ግቡእ ትምህርቲ ወሲድና ክንዕወተሉ ከም ኣንኽእል ገሊጹ። ቀዳማይ ውድባዊ ጉባኤ ደ.ግ.ሓ.ኤ
ኣብዚ ነጥቢ’ዚ ንጹርን ቅኑዕን ርእይቶ ሒዙ ክወጽእ ትጽቢቶም ልዑል ምዃኑ ሓቢሩ።

ኣብ ሞንጎ ክልቲኡ ውድባትና ኣብ ባይታ ዝረኤ ናይ ስራሕ ዝምድና ጸኒሑ ክንብል እኳ ኣንተዘይደፈርና
ተኸባቢርካ ናይ ምኻድን ናይ ምድግጋፍን መንፈስ ዝዓሰሎ ጽቡቅ ገድላዊ ዝምድና ምጽንሑ ገሊጹ።ጉባኤ ነዚ
ዝምድና’ዚ ናብ ዝለዓለ ደረጃ ክሰጋግር ዝኽእል ውሳነታት ሒዙ እንተዳኣ ወጺኡ ደ.ም.ሳ.ኤ ማእከሉ ሓባራዊ
ረብሓ ዝገበረ ጥቡቕ ናይ ቃልሲ ዝምድና ክህልዎ ከም ዝደሊ ገሊጹ።

ናይ ስምረት ኤርትራውያን መንእሰያት ንድሕነት ሃገር ፡ናይ ደገፍ መግለጺ፣
ብብጻይ ኣስመሮም ወ/ገርጊስ ኣባል ፈጻሚ-ኣካል ዝቐረበ፣

ብቐዳምነት ንመሪሕነትን ሓርበኛታት ተቓለስትን ደ.ግ.ሓ.ኤን.ዕዱማት ኣጋይሽን
ዝዓዘዘ  ሰላምትኡ ብምቕዳም’ዩ መደርኡ ዘረቕበ። ኣብ ህዝባውን ሃገራውን ዕዮ
ዓወትን ኣሳልጦን እናተመነየ ናብዚ ታሪኻዊ መድረኽ  ምብቃዕኩም ዮሃና እብል
ኢሉ። ንዝተገብረሎም ዕድመ ብስም ስ.ኤ.መ.ድ.ሃ.ምስጋንኡ ኣቕሪቡ።

ቀጺሉ ኩነታት ሃገርና ኣመልኪቱ ብሰፊሑ ገሊጹ።ህዝብን ሃገርን ኤርትራ ብስርዓት
ህግደፍ ንሓደጋ ተሳጢሑሉ ኣብ ዘሎ ህሞት ብሓፈሻ ህዝብና ብፍላይ ካኣ
መንእሰይ ወለዶ ከመይ ዘስካሕክሕ ሂወት የሕልፍ ኣሎ ኣብሪሁ።

በዚ ዝኣክል ስርዓት ህግደፍ ህዝብን ሃገርን ተተርኢሱ ንውድቀት እናተሳሕገ እንከሎ፡ደምበ ተቓውሞ ህዝቢ
ዘሳትፍ ባይታ ዘይምፍጥሩ ብኣንጻሩ ክእከብን ክፍንጣሕን  ካብ ቀንዲ ዋኒኑ እናተኣለየ ኣብ ጓል-ነገር ምጽንሑ
ነቲ ሓደጋ ብዝያዳ ከም ዘኽብዶ ገሊጹ።እዚ ዘለናዮ ህሞት ክንቅጽል ወይ ዘይክንቅጽል ዝገብር መድረኽ ኢና
በጺሕና ዘለና፡ስለ ዝኾነ ካኣ ህዝብን ሃገርን ከነድሕን ቆራጽ ውሳነ ክህልወናን ሰሚርና ክንቃለን ከም ዘለና’ዩ
ብምረት ዘተሓሳሰበ።እቲ ዘለና ምርጫ ካብ ሕሉፍ ተሞክሮና ተማሂርና ህዝብን ሃገርን ከነድሕን ንቕድሚት
ምምራሽ ጥራሕ’ዩ ኢሉ።ተወሃሂድና ንሓባራዊ ዕዮና ዕዘት ሂብና ክንሰርሕ ከም ዘለና ዘተሓሳሰበ።እዚ ጉባኤ’ዚ
ካኣ ሓደ ምዕባለ ኣብዚ ነካይዶ ዘለና ቃልሲ ኮይኑ ኣብ ምዕራፍ ሓርነታዊ ቃልስና ዓቢ ቦታ ከም ዘለዎ መጠን
ሓላፍነት ዘስክመና ምዃኑ ክንዝንግዕ ከምዘይብልና ኣዘኻኺሩ። ዘለናዮ መድረኽ ስምረት ምዃኑ ብምእማት
ተመሳሳሊ እምነታት ዘለዎም ኣብ ሓደ ክሰምሩ ትስፉዋት ምዃኖም’ውን ገሊጹ።

ኣብዚ ህሞት’ዚ ኣብ ሃገርና ብዙሓት ምዕባለታት ይኽሰቱ ምህላዎም ከም ኣብነት፡ናይ 21 ጥሪ 2013 ናይ
ለውጢ ጸዋዒት ብምጥቃስ ብህዝባዊ ምልዕዓል ከነወግዶ ከም ዝግባእ ገሊጹ።ደምበ ተቓውሞ ብዙሓት ዕድላት
የምልጥዎ ምህላዉ ፡ካብዚ ተሞኲረና ተበጊስና ብዝተዓጻጸፈ ክንሓንን ከም ዝግባእ ሓቢሩ። ኣብ ላፓዱዛ
ዘጋጠመ ናይ ዜጋታትና ህልቂት ኩነታት ቀጢፍና ከነመዓራርን ዕድመ ስርዓት ህግደፍ ክሓጽር እንተዘይካኢሉ
ካልኦት ላምፓዱዛታት ከጋጥሙ ከምዝኽእሉ ጠቒሱ።

ኣብ መደምደምታ ጉባኤ ነዚ ህልዊ ኩነታትና ከግጥም ዝኽእል ኣገደስቲ ውሳነታት ሒዙ ከውጽእ ሰናይ
ትምኒቱ ገሊጹ።

ናይ ደገፍ መግለጺ ካብ መራኸቢ ብዙሓን መቓልሕ ዶት-ኦርግ /ዌብ-ሳይትን መጽሔትን ትካል፣
ብተዓዛቢ ኣባል ጉባኤ ኢንጂነር ኢዮብ መዓሾ ዝቕረበ፣

ብቕዳምነት ብተዓዛብነት ኣብ ቀዳማይ ውድባዊ ጉባኤ ደ.ግ.ሓ.ኤ.ክሳተፍ
ኣሳናዳኢት ሽማግለ ዝገበረትለይ ዕድመ ምስጋናይ የቕርብ፣ጉባኤ ብዓወት
ክዛዘም ዘሎኒ ሰናይ ትምኒት’ውን እገልጽ ኢሉ። ኢንጂነር ኢዮብ ድሕረ
ባይታ ናይ መቓልሕ መጽሔትን ዌብ-ሳይትን ከበግሱ ምኽንያት ዝኾኖም
ክገልጽ ከሎ ከምዚ ይብል”ክሳብ 1975 ኣብ ህዝባዊ ግንባር ተወዲብና ብሓደ
ንቃለስ ዝነበርና ነቲ ኣብቲ ውድብ ዝነበረ ዘይደሞክራስያዊ ኣካይዳ ተቓዊምና

እቲ ቃልሲ ቅኑዕ መስመሩ ክሕዝ ጻዕርታት ነካይድ ኔርና። እዚ ኣብ መስርሕ’ቲ ቃልሲ ክዕወት ኣይከኣለን።

ኣብ ተጋድሎ ሓርነት ኤርትራ’ውን እንተኾነ ነቲ ውድብ ንምዕራይ ተመሳሳሊ ቃልስታት እናተኻየደ ዝሕሸ
ናይ ቃልሲ ተስፋ ዝህብ ባይታ እናተራእየ ዝመጸሉ ኩነት ይኸይድ ምንባሩ ንከታተሎ ኔርና ኢና ኢሉ።

ድሕሪ’ዚ ኩሉ ጉዕዞ ናይ ቃልሲ ተመሳሳሊ ኣረኣእያ ዝነበረና ብጾት ናይ ህዝብና ፍትሓዊ ደሞክራስያዊ ሕቶ
ካብ ናጽነት ሓሊፉ ሓርነት ከረጋግግጽ ብዘይምኻኣሉ ብስርዓት ህግደፍ  ዘጋጠምዎ ከበድቲ ዕንቅፋታት ከመይ
ኣብ ምግጣሙ ተራና ንጻወት መደብ ኣውጺና ነዞም ዕንቅፋታት ዚኣቶም እነቃላዓሉን ኣብ ሕብረተ-ሰብ እተራኣ
ትጻወት መቓልሕ መጽሔትን መቓልሕ ዶት-ኦርግ /ዌብ-ሳይትን/ ብ1994 ኣበጊስናን ክሳብ ሕጂ ክንሰርሓሉ
ጸኒሕናን ኣለናን። ዕላማና ኣብ ኤርትራ ፍትሕን ደሞክራስን ዝሰፈኖ ሕብረተ-ሰብ ካብ ኩሎም መልከዓት
ጭቆናታትን ምዝመዛን ተናጊፉ ብማዕረ ተኸባቢሩ ዝነብረላ ሃገር ክትከውን’ዩ ባህግናን ቃልስናን ኢሉ።ዝኾነ
ደም/ዊ ውዱብ ነዚ ዕላማታት’ዚ ንምርግጋጽ ኣብ ዘካይዶም ቃልስታት ኩሉ ግዜ ምስኡ ኣብ ዘራኽበና ጉዳያት
ሓቢርና ክንቃለስ ቅሩባት ኢና ክብል ውንገሊጹ።ምስ ኩሉ ሃገራዊ ሓይልታት ካኣ ኣብ ክሊ ሰፊሕ ስሙር
ሃገራዊ ግንባር ተሓባቢርና ከምዚ ሕጂ ኣብ ኤ.ሃ.ባ.ደ.ለ. እንሰርሖ ዘለና ሓቢርና ክንቃለስ ወርትግ ድሉዋት
ኢና ኢሉ።ብርግጽ ነዚ ኩሉ ንምዕዋት ቅድሚ ኩሉን ልዕሊ ኩሉን መሪሕ ደሞክራስያዊ ውድብ ምህላውን
ምጥንኻርን ወሳኒ’ዩ ክብል ሓሳቡ ኣቕሪቡ። ኣብ መደምደምታ መደርኡ ካኣ ጉባኤ ብዓወት ክዛዘም ዘለዎ
ዳግም ሰናይ ትምኒቱ ገሊጹ።

መድረኽ ክትዕ ጸብጻብ ማ/መሪሕነት ደግሓኤ

መድረኽ ቀዳማይ ውድባዊ ጉባኤ

ውድባትን ሰልፍታትን ዝተላእኩ ናይ ቃል ደገፋት ብጽሟቕ፣

ናይ ደሞክራስያዊ ውድብ ዓፋር ቀይሕ-ባሕሪ፣ናይ ደገፍ መልእኽቲ፡
ንጉባኤኛን ዕዱማት ኣጋይሽን ብቐዳምነት ገድላዊ ሰላምተኦም ኣማሓላሊፎም።ጉባኤ ብዓወት
ክወጽእ ዘለዎም ትምኒት‘ውን ገሊጾም።ብምቕጻል ሃገርና ተሕልፎ ዘላ ፖ/ውን ማሕበራውን
ቁጠባውን ቅልውላው ብምጥቃስ ህዝብና ዕለታዊ ሂወቱ ክመርሕ ከም ዘይካኣለ ብሰፊሑ
ኣብሪሆም። ስለ ዝኾነ ስርዓት ህግደፍ ንምውጋድን ሰላምን ደሞክራስን ንምርግጋጽን ብኩሉ

ኣገባባት ናይ ቃልሲ ኩሉ ዓቕምታትና ብምጥርናፍ ክንቃለስ ከም ዝጠልበና ኣብሪሆም።

ካልኣዊ ፍልልያት ካልኣዊ ቦታ ከነትሕዞ ከም ዝግባኣና ፡ቀዳምነት ህዝብን ሃገርን ንምድሓን ክንረባረብ ከም
ዘለና ‘ውን ኣብ መግለጺኦም ጠቒሶም። ደ.ው.ዓ.ቀ,ባ ኣብ ምግጣም ምልካዊ ስርዓት ኣብ ዝተፈላለዩ ናይ ቃልሲ
መድረኻት ብደረጃ ኤ.ደ.ኪ.ን ኤ.ሃ.ባ.ደ.ለ. ብሓባር ምስ ኩሉ ይቃለስ ከምዘሎ ብፍላይ ካኣ ምስ ደ.ግ.ሓ.ኤ.
ስጡምን ዝደልደለን ዝምድና ገይሩ ክቃለስ ከም ዝጸንሐ ከየዛኻኽረ ኣይሓለፈን። ነዚ ብዝያዳ ንምሕያል ድማ
ክንሰርሕ ኢና’ውን ኢሉ፣ንጉባኤ ድማ ዓወትን ኣሳልጦን ተመንዩ።

ናይ ህዝባዊ ጉባኤ ኤርትራ ናይ ደገፍ መልእኽቲ፣
ንኣባላት ጉባኤን ዕዱማት ኣጋይሽን ናይ ቃልሲ ሰላምታ ድሕሪ ምቕዳም፡ ኣሰናዳኢት ሽማግለ
ዝገበረትሎም ዕድመ ኣመስጊኖም።ብዘጋጠሞም ባዕላውን ወድዓውን ኩነታት ብኣካል ክርከቡ
ከምዘይከኣሉ ብምግላጽ ይቕረታ ሓቲቶም።

ብምቕጻል ደግሓ.ኤ.ንምልካዊ ስርዓት ህግደፍ, ኣብ ምግጣም መሪሕ ሃገራዊ ተርኡ ክጻወት ዝጸንሐ ውዱብ
ብምዃኑ ከም ዝንእድዎ ገለጹ።ከማኡ’ውን ደግሓ.ኤ ኣብ ምጥርናፍ ሓይልታት ኤርትራ ክወስዶ ዝጸንሐ
መርገጻት ኣብ ኩሉ ሓባራዊ መድረኻዊ ዕዮታት ዝነኣድ ምኻኑ ገሊጹ።ደ.ግ.ሓ.ኤ.ኣብ ውሽጢ ምትእኽኻብ
ሃገራዊ ሓይልታት ተቓውሞ ኤርትራ ምንጪ ተጻብኦን ኣፈላላይን ከም ዘይኮነ ንሕና ምስክር ኢና ክብል’ውን
ገሊጹ።ስለዚ ካኣ ጉባኤኹም ነዚ እምነት’ዚ ብምዕዛዝ ኣብ ምድልዳል ደምበ ተቓውሞ ኣበርቲዑ ክሰርሕ
መጸዋዕትኡ ኣቕሪቡ።ጉባኤ ብዓወት ክዛዘም ዘለዎ ምንዮት ድማ ገሊጹ።

መሓመድ ጣህር ሸንገብ ኣቦ-መንበር ህዝባዊ ጉባኤ ኤርትራ።

ናይ ሰልፊ ደሞክራሲ ኤርትራ ናይ ደገፍ መልእኽቲ፣
ናብ መኽፈቲ ጉባኤ ንክሳተፉ ዝተገብረሎም ዕድመ ድሕሪ ምምስጋን ፡ኣብ ጉባኤ ብስራሕ
ምኽንያት ብኣካል ክሳተፉ ከም ዘይከኣሉዶ/ር ተስፋይ ኣብ መልእኽቱ ገሊጹ።ጉባኤ ብዓወትን
ኣሳልጦን ክዛዘም ዘለዎ ሰናይ ምንዮት ድማ ገሊጹ።

ካብ ኣቦ-መንበር ሰልፊ ደሞክራሲ ኤርትራ ዶ/ር ተስፋይ ስብሃቱ።

ናይ እስላማዊ ጉባኤ ኤርትራ ናይ ደገፍ መግለጺ፣
ንጉባኤኛታትን ዕዱማት ኣጋይሽን ናይ ቃልሲ ሰላምታ ድሕሪ ምቕዳም፡እንቋዕ ንቀዳማይ ጉባኤ
ኣብጻሓኩም ዝብል ናይ ዮሃና መልእኽቲ ኣመሓላሊፉ። ጉባኤ ንደሞክራስያዊ  ለውጢ ቃልሲ
ህዝብና ንቕድሚት ዘሰጉም ውሳነታት ሒዙ ክወጽእን ብዓወት ክሰላሰልን ዘለዎ ምንዮት ገሊጹ።

ኣብ ጉባኤ ክሳተፍ ዘይምኽኣሉ ብሰንኪ  ወድዓውን ባዕላውን ሓደ ሓደ ናይ ግዜ ጽበት ጸገማትን ባኣካል
ክርከብ ዘይምኻኣሉ ይቕረታ ሓቲቱ።ኣብ መወዳእታ ብስም መሪሕነት እስላማዊ ጉባኤ ኤርትራ ጉባኤ ብዓወት
ክዛዘም ዘለዎ ሰናይ ትምኒት ደጊሙ ገሊጹ።

ኢድሪስ ዓሊ ስዒድ /ኣቡ-ሃማም/
ም/ኣ/ባይቶ እስላማዊ ጉባኤ ኤርትራ፡

ፕረሲዱዩም ቀዳማይ ውድባዊ ጉባኤ

ናይ ዝተፈላለዩ ዞባታትን ጨንፈራትን ደ.ግ.ሓ.ኤ.ናይ ደገፍ መልእኽትታት ብጽሟቕ፣

ናይ ዞባ ሕ/መንግስታት ኣሜሪካ፣
ብብጸይቲ ሙሉ ነጋሲ ዝቐረበ፣

ንጉባኤኛታት ዕዱማት ኣጋይሽን ሰላምታኣ ድሕሪ ምቕዳም፡እንኳዕ ናብዚ ታሪኻዊ
ጉባኤ ኣብቃዓና እንዳበልኩ ኣብ ቅድመ ግንባር ኰንኩም ነዚ ሓርነታዊ ቃልስና
ኣብ ምስልሳል ዓጢቕኩም ብጅግንነት እትቃለሱ ዘለኹም ጀጋኑ ኣሃዱታትና
ክብርን ሞጎስን ይብጻሓኩም ክትብል‘ያ መደረኣ ዝጀመረት።

ቀጺላ ዞባ ሕ/መ/ኣሜሪካ ኣብ ውሽጢ ዝሓለፈ ሰለስተ ዓመታት ከካይድዎ ዝጸንሑ
ንጥፈታት ኣብ ሓጺር ግዜ ጸብጺብካ ከም ዘይውዳእ ጠቒሳ። ብሓጺሩ ውድብና

ደ.ግ.ሓ.ኤ.ንምሕያል ኣብ ፕሮፖጋንዳውን ቁጠባውን..ወ.ዘ.ተ.ክንቀሳቐሱ ከም ዝጸንሑ ገሊጻ። ብቀንዱ ኣብ
ቁጠባዊ  ሸነኽ መደብ ርእሰ-ምርኮሳ ውድብና ንምሕያል ምስ ካለኦት ዞባታት ብምሽራኽ ዓቢ ግደ
ከምዝተጻወቱ ገሊጻ። ኣብ ማሕበራውን ፕሮ/ጋንዳውን ሸነኻት’ውን ጸገማት ኣባላትና ኣብ ምፍታሕ ይኹን ኣብ
ሰላማዊ ሰልፍታት ኣብ ምስታፍ ዞባ ተርኡ ክጻወት ከም ዝጸንሐ ገሊጻ። በዚ ካኣ ኣባላትና ተደራራቢ
ሓላፍነታትን ዕማማትን እናሳላሰሉ ዝጓዓዙ  ዘለዉ ምዃኖም ሓቢራ። ከምኡ’ውን ጽኑዓትን ውፉያትን ደቀ-
ኣነስትዮና ኣብ ርእሲ’ቲ ኣባላት ውድብ ዝገብሩዎ ሓገዛት ሕጂ’ውን ከም ዝሓለፈ ጉባኤ ገንዘብ ብምውጻእ
ንሰራዊትና ዝውዕል ገንዘብ ካም ዝለኣኻ ኣብሪሃ።

ኤ.ዲ.ኪ.ን ኤ.ሃ.ባ.ደ.ለ. ክልቲኡ ሰፋሕቲ ሃገራዊ ግንባራትና  ምስቲ ኩሉ እዚ ግንባራት’ዚ ዘለዎም ሕጽረታት
ንምሕያሎም ብተወፋይነት ዝሰርሑ ምዃኖም ሓቢራ።ከምኡ’ውን ኣብ መራኸቢ ብዙሓን /ፓልቶክ/ ኮነ ተሌ-
ኮንፈረንስ ኣባላት ዘበርክትዎ ግደታት ኣቃሊልካ ዘይረኤ ምኻኑ ጠቒሳ። ከምኡ’ውን ምስ ቤት-ጽሕፈት ውደባን
ምምሕዳርን ብቐሊሉ ንምርኻብ ዝሕግዝ ዝገበርዎ ናይ መራኸቢ ብዙሓን ኣስተዋጸኦ ገሊጻ።ኣብ መደምደምታ
መደረኣ ብጸይቲ ሙሉ ንደቀ-ኣነስትዮ ዘሕለፈቶ መልእኽቲ፡ ተሳትፎ ደቀ-ኣነስትዮ ወሳኒ ምዃኑ ብምግላጽ
“ዕንደራ ስርዓት ህግደፍ ክዓኑ ጓል-ኣንስተይቲ ተላዕሊ! ኤርትራዊት ጓል-ኣንስተይቲ ወላድ መኻን ዝገበረኪ
ስርዓት ህግደፍ ንምውጋድ ተላዓሊ!መሳርሒ ህግደፍ ምዃን የብቅዕ!!ኣብ ጐኒ ፍትሓዊ ቃልሲ ህዝብታትና
ብምስላፍ ወሳኒ ተራኺ ተጻወቲ! ብምባል ደምደመት።

ኣብ መወዳእታ ውድባዊ  ጉባኤ ብዓወት ክዛዘም ዘለዋ ሰናይ ትምኒታ  እናገለጸት ውድብና ንምሕያል ኣብ
ወጻእን ኣብ ቅድመ-ግንባርን ምስ ዝርከቡ ኣባላት ኢድ-ንኢድ ተታሓሒዞም ህዝብን ሃገርን ንምድሓን
ክንረባረብ ኢና ክትብል መደርኣ ዛዚማ።

ናይ ዞባ ሱዳን ናይ ደገፍ ቃል፣
ብብጻይ በየነ ኪዳነ ዝቐረበ፣
ብቐዳምነት እንቃዕ ናብዚ ታሪኻዊ ቀዳማይ ውድባዊ ጉባኤ ኣብቃዓና ክብል ዝስመዖም ፍናን ደረት ኣልቦ
ምዃኑ ገሊጹ።ቀጺሉ ኣብ ውሽጢ’ዚ ሰለስተ ዓመት ብውድብና ዝተኻየዱ ኩሉ መዳያዊ ቃልስን፡
ኤ.ደ.ኪን.ኤ.ሃ.ባ.ደ.ለ.ሓባራዊ ግንባራትና ምስቲ ኩሉ ውሽጣዊ ሽግራቶም ኣብ መስርሕ ሃገራዊ ቃልሲ
ኣወንታዊ ግዲኦም ከበርክቱ ንምምሕያሾም ዝተኻየደ ቃልሲ ኣመልኪቱ ናብ ሰፊሕ  ናይ ፖለቲካዊ ሓይልታት
ጽላል ንምቛም ዝካየድ ዘሎ ጻዕርታት ዝምጎስ ምዃኑ ገሊጹ።

ህልዊ ሃገራዊ ኩነታትና ኣመልኪቱ ፡ ሃገርና ብሰንኪ ኣዕናዊ ተግባራት ስርዓት
ህግደፍ ንሓደጋ ብርሰትን ምብትታንን ተሳጢሓ ኣብ ተራ ናይተን ዝፈሸላ
ሃገራት ናይ ምስራዕ ዕድላ ዓቢ  ምዃኑ ገሊጹ። ስለ ዝኾነ ኻኣ  ጉባኤና
ህጹጹነት ናይዚ መድረኽ’ዚ ሃገር ናይ ምድሓን ዝጠልቦ ኣብ ጸብጻብ ብምእታው
ናይ ኩሎም ተቓወምቲ ሓይልታት ብሓፈሻ ብፍላይ ካኣ ናይ ደሞክራስያውያን
ሓይልታት ዓቢ ጾር ምዃኑ ተገንዚብና ካብ ዝዀነ ግዜ ንላዕሊ ክንዕውቱ
ክንቀላጠፈሉ ከም ዘለና ኣገንዚቡ።

ምስ ኩሎም ጸረ ህግደፍ ዝኾኑ ሓይልታትን ምንቅስቓሳትን ተቐራሪብና ክንሰርሕ ብዕዘት ከድልየና ምዃኑ
ገሊጹ።ጉባኤ ነዚ ዝምልስ ቅኑዕ ፖለቲካዊ ዕላማታትን  ውሳነታትን ጨቢጡ ከም ዝወጽእ ንተኣማመን ኢሉ።
ዞባ ሱዳን ካኣ ነዞም ጉባኤ ዝሕንጽጾም ቅኑዓት ዕላማታት እዚኣቶም ተግባራዊ ንምግባር ከም ወትሩ ድሉዋት
ምዃኖም ገሊጹ።

ናይ ጨንፈር ጀርመን ናይ ደገፍ ቃል፣
ብብጻይ ባህታ ሃይለማርያም ዝቐረበ፣

ብቐዳምነት እንኳዕ ናብ ቀዳማይ ውድባዊ ጉባኤ ኣብጻሓና ክብል ብጻያውን
ሕውነታውን ሰላምትኡ ኣቕሪቡ። ቀጺሉ ንድሕሪት ምልስ ኢሉ እዚ ውድብ’ዚ ካብ
ዝምስረት ኣትሒዙ ኣብ ሓፋሽ ህዝብን ኣባሉን ተመርኲሱ ከመይ ኢሉ  እግሪ ከም
ዝተኸለን ከበድቲ መሰናኽላት ኣናሰገረ  ከም ዝመጸን ኣብ ዝቐነናዮ ናይ ሰሚናር
መዓልታት ነቶም ብጽንዓትን ተወፋይነትን ናይ ኣባሉን ህዝብን ዝሓለፎም ቃልስታት
ዘኪሩ ገለገለ ኣብነታት ጠቒሱ።

ቀጺሉ ውድብና ደ.ግ.ሓ.ኤ. ድሕረ ባይታኡ ካብ ሰለስተ ደሞ/ውያን ውድባት ዝቖመ ጽኑዕ ሓድነት ዘለዎ
ማሕበራውን ደርባውን ኣቃውምኡን  ዘጠቓለሎም  ክፍልታት ብምዝርዛር ጠሚሩ ይቃለስ ከምዘሎ ኣብሪሁ።
ኣብዚ ጨንፈር ጀርመን ካብ 1983 ኣትሒዙ ነቶም ክሳብ ሕጂ ክኽሰቱ ዝጸንሑ ዝተፈላለዩ ፖለቲካውን
ቁጠባውን ሽግራት ንምእላይ ዓቢ ግደ ከበርክት ዝጸንሐን ዝቕጽል ዘሎን ምዃኑ ገሊጹ። እዚ ኣብ ናይ ውዱብ
ዕማማት ጥራሕ ዘይኮነስ ኣብ ክልቲኡ ግንባራት ምሕዝነት/ድሒሩ ኤ.ደ.ኪ/ን ኤ.ሃ.ባ.ደ.ለ.ን እውን እጃሙ
ክገብር ዝጸንሐን ዘሎን ምዃኑ ገሊጹ።

ከምኡ’ውን ኣብ ናይ መራኽቢ-ብዙሓን ኣብ ዌብ-ሳይት ውድብ ደሞክራስያ ዶት.ኦርግ ይኹን ኣብ ሃገር
ጀርመን ስቱትጋርድ ዝፍኖ ሬድዮ ዕዙዝ ተራ ዝጻወቱ ምዃኖም ገሊጹ። ከምኡ’ውን ኣብ ናይ ህዝቢ ረድኤት
ካብ 1991 ጀሚሮም ኣባል በብዓቕሙ ይኹን ብግብረ-ሰናይ ማሕበራትን ውልቀሰባት ሓገዛት ብምሕታት ኣብ
ማሕበራውን ቁጠባውን ጸገማት ስደተኛ ህዝብና ኣብ ምፍታሕ ግዲኡ ከወፊ ከም ዝጸንሐን ዘሎን ምዃኑ
ብምጥቃስ፡ኣብዚ መዳይ’ዚ ዝተዋፈረ ብጻይ ካሕሳይ ተርኡ ዕዙዝ ምዃኑ ጠቂሱ። ጨንፈር ጀርመን እቲ
ብጽንዓት ዝጋደል ዘሎ ተጋዳላይ ምሕያል ምሕያልና ምዃኑ ብምእማን ኣብ ቅድመ ግንባር ዘካይዶም
ጻዕርታት ኣብ ጐኑ ጠጠው ኢሉ ህዝብን ሃገርን ንምድሓን ከይተሓለለ ዝረባረብ ዝጸንሐን ዝቕጽሎም ዘሎን
ምዃኑ ብምግላጽ ጉባኤ ብዓወት ክዛዘም ምሉእ እምነት ከም ዘለዎ ብምሕባር መደርኡ ዛዚሙ።

ናይ ዞባ ካናዳ ናይ ደግፍ መግለጺ፣
ብብጸይቲ ምሕረት ብርሃነ ዝቐረበ፣
ብቐዳምነት ንጉባኤኛታትን ዕዱማት ኣጋይሽን ሰላምታኣ ድሕሪ ምቕራብ ዞባ
ከናዳ ከም ብሓድሽ ከም ዞባ ንበይኑ ድሕሪ ምውዳቡ ንመጀመርያ ግዜ ኣብ
ውድባዊ ጉባኤ ብምስታፍና ዝስማዓና ሓጎስ ወሰን የብሉን ክትብል ገሊጻ።”ንሕና
ዞባ ካናዳ  ኣብ ዝሓለፉ ሰለስተ ዓመታት ህዝባዊ ደሞክራስያዊ መደብ ዕዮና
ንምዕዋት ውድብና ዝሃበና ዕማም መሰረት ጌርና ኣብ ፖለቲኮ-ፕሮፖጋንዳውን
ውድባውን ቁጠባውን ማሕበራውን መዳያት ክንነጥፍ ጸኒሕና ጥራሕ ዘይኮነስ
ጸገማት ውድብና ንምፍታሕ ምስ ካልኦት ኣባላትና ብምትሕብባር ክንረባረብ

ጸኒሕና”። ብተሌ-ኮንፈርንስ ኣብ ዝግበሩ ናይ ውድብ ኣኼባታት ‘ውን ተሳትፎና ከነረጋግጽ ጸኒሕና ኢና
ክትብል እውን ኣብሪሃ።

ኣብ ዞባና ምስ ካልኦት ውድባት ኣብ ዝቖማ ሽማግለታት ንሃገራዊ ጉዳያት ኣብኡ ኣቲና ተራና ክንጻወት
ጸኒሕና። ምስ ማኣከላይ ቤት-ጽሕፈት ናይ ውደባን ምምሕዳርን’ውን ብናይ መራኸቢ ብዙሓን ስጡም ርኽክብ
ጸኒሑና እዩ።ማእከላይ ቤት ጽሕፈት ምስቲ ኩሉ ምስ ዞባና ዘለዎ ናይ ሰዓታት ፍልልይ ጸገማት ተጻዊሩ ግዚኡ
ሰዊኡ ምሉእ ለይቲ ክጽበየና ምጽንሑ ከየመስገና ክንሓልፍ ኣይንደልን።

ኣብ መደምደምታ ቀዳማይ ውድባዊ ጉባኤ ብዓወት ክዛዘም ዘለና ሰናይ ትምኒት እናገለጽና ውድብና ሓይሉ
ንክወጽእ ምስ ኣብ ወጻእን ኣብ ቅድመ-ግንባርን ዝርከቡ ጀጋኑ ብጾትና ብሓደ ትርግታ ልቢ ሃገርና ንምድሓን
ክሳብ ምሉእ ዓወት ክንረባረብ ክዃና በዚ ኣጋጣሚ’ዚ ከነረጋግጸልኩም ንፎቱ ብምባል ኢያ ናይ ዞባ ካናዳ
መልእኽቲ ዘመሓላለፈት።

ናይ ጨንፈር ስካንድናቭያን ናይደገፍ መግለጺ፣
ብብጻይ ወልደኣብ ጳውሎስ ዝቐረበ፣

ብቐዳምነት ብስም ኣባላት ጨንፈር ስካንድናቪያን  ንጉባኤኛታትን ዕዱማት
ኣጋይሽን ሰላምትኡ ኣቕሪቡ።ቀጺሉ ንኣባላት ኣሳናዳኢት ሽማግለ ናብ ጉባኤ
ንምብጻሕ ዝገበርዎ ጻዕርታት ኣሞጒሱ።

ቀጺሉ ህዝብና ብሰንኪ ኣረሜናዊ ስርዓት ህግደፍ ብሰላም ናብርኡ ክመርሕ
ዕድል ከምዘይገጠሞ፡ብኣንጻሩ ማሕበራውን ፖለቲካውን ቁጠባውን ሂወቱ ተናጊዑ
ኣደዳ ማእሰርትን ቅንጸላን ስደትን ኮይኑ ህዝብን ሃገርን ንሓደጋ ተሳጢሖም
ምህላዎም ብሰፊሑ ገሊጹ። ብኣንጻር’ዚ ደምበ ተቓውሞ ኣብ ከምዚ ዝኣመሰለ

ኩነታት ሓያል ወቓዒ ሓይሊ  ኮይኑ ክወጽእ ኣብ ዘይበቕዓሉ ህሞት ጉባኤና ይሰላሰል ብምህላዉ ንምብቅዑ
ድርብ ሓላፍነት ዘሰክሞ ምዃኑ ሓቢሩ።ነዚ ትጽቢታት’ዚ ዝምልስ ደሞክራስያዊ ራኢይ ደሊቡ ክወጽእ ትምኒት
ጨንፈሮም ምዃኑ ገሊጹ።ከምኡ’ውን ጉባኤና ንኩነታት ኤ.ደ.ኪን ኤ.ሃ.ባ.ደ.ለ.ን ገምጊሙ ንምእራሞም ዓቕሙ
ጸንቂቑ ክቃለስ ጨንፈር ስካንድናቪያን ምሉእ እምነት ከም ዘለዎ ገሊጹ። ብምቕጻል ደምበ ተቓውሞ ካብ ናይ
ምንጽጻግን ጸቢብ ውድባዊ ቁርቁሳትን ናይ ስልጣን ሕሳባትን ገና ብዘይምግልጋሉ ኣብ ቀራና መንገዲ ምህላዉ
፡ነዚ ንምስጋር ዝተዓጻጸፈ ጻዕርታት ክንገብር ከም ዝግባኣና ኣዘኻኺሩ።

ርዝነት ናይ ሓደ ደሞ/ዊ ውድብ  ኣብ ባይታ ብዝረጋገጸ መኽሰባት ጥራሕ ዝዕቀን ዘይኮነስ ካብ ጉድለታቱ
ተማሂሩ በብግዚኡ እናተሓደሰ ናብ ዝሓሸ ደረጃ እናተሰጋገረ ስለ ዝኾነ ፡ውድብና ነዚ’ውን ብትዂረት ርእዩ
ከማዕብሎም ጨንፈርና ምሉእ እምነት ከም ዘለዎ የረጋገጽ ክብል ገሊጹ።

በዚ ኣጋጣሚ’ዚ ጨንፈር ስካንድናቪያን ነቲ ኣብ ቅድመ ግንባር ኮይኑ ምስ ህዝቢ ክኒን ቅኒቶን ኢድንኢድ
ተታሓሒዙ ኣብ ማሕረስ ይኹን ጻህያይ ኮታስ ኣብ መዓልታዊ ሂወቱ ዝገብሮም ምድግጋፋት ኣሞጒሱ።ንዝኾነ
ተጻብኦታት  ብትዕግስን ልዑል ሃገራዊ ሓላፍነትን ተጻዊሩ ኩሉ ዓቕምታት ኣንጻር ቀዳማይ ጸላኢ ክቕንዕ
ዝግበር መርህኡ ሕጂ’ውን ክቕጽለሉ ተላብዩ።ዓቕሚ ሓይሊ-ሰብና ብዓይነት ክብ ክብል ቀጸልቲ ፖ/ዊ
ኣስተምህሮታት /ኮርሳት/ ክካይድ ኣዘኻኺሩ። ምስ ተመሳሳሊ ፖለቲካዊ ፕሮግራም /ዕላማ/ ዘለዎም ሓይልታት
ሓቢሩ ብምስራሕ ክሳብ ናብ ዝለዓለ ምትሕንፋጻዊ ሓድነት ክበጽሕ ጻዕርታት ክብ ክብል እውን ተላብዩ።
መንእሰይ ወለዶ ውዳበታቱ ኣጽፊፉ መሪሕ ተርኡ ክጻወት ጉባኤና ልዑል ትዂረት ሂቡ ክዝትየሉ እውን
ሓቢሩ። ንኹሉ ብጽንዓት ተወፋይነት ተጻዊርና ኣብ መስመርና ጸኒዕና ከምቲ ጽኑዕ ብጻይና ሓርበኛ
ገብረመድህን መሓሪ ክሳብ ግዜ መስዋእቱ ካብ እምነቱ ነቀይ ከይበለ ብጽንዓት ዝሓለፎ ኣሰሩ ክንክተል ልዑል
ሓላፍነት ዘሰክመና መድረኽ ምህላውና ብምግላጽ ጉባኤ ብዓወት ክዛዘም ዘለዎ ሰናይ  ትምኒት ብምላጽ
መደረኡ ዝዛዘመ።

ካብ ውሽጢ መሬት ኤርትራ ካብ ህዝቢ ተወኪሎም ዝመጹ ዝሃብዎ ናይ ደገፍ መግለጺታት፣
ካብ ኩኒን ዝመጹ፣
ብቀሺ ተኽለሃይማኖት ገብረዋህድ፡ዝቐረበ ቃል፣

ብቐዳምነት ኣብዚ ታሪኻዊ ጉባኤ’ዚ ክሳተፉ ምኽኣሎም ንኣሳናዳኢት ሽማግለ
ኣመስጊኖም።ከምኡ’ውን ንህዝብን መንግስትን ኢትዮጵያ ንዝገብረሎም ምድግጋፍን
እውን ኣመስጊኖም።

ቀጺሎም፡ ህዝብና ዘሕልፎ ዘሎ ሰቖቓ/ስቅያት/ኣብ ማይ ሓባር ኣብ ልዕሊ ናይ
ሓርነት ዝወረደ  ዘስካሕክሕ ኣረመናዊ ግፍዕታት ፡ኣብ ዊዓ መንእስይ ዘሕለፎ
ኣሰቃቒ ሂወትን ሞትን፡ኣብ ዓላቖሮ ህዝብና ዘጋጠሞ ሽግራትን ከም ኣብነት

ብምጥቃስ ሃገርና እተሕልፎ ዘላ ሽግር ብምዝካር ገሊጾም። ኣብ ግዜ ፋሽስታዊ ስርዓት ደርጊ እውን ህዝብና
ከቢድ ዋጋ ከም ዝኸፈለ ክልተ ደቁ ምእንቲ ሓርነት ዝሰወአ ምዃኑ ብምግላጽ’ዮም ሃገራዊ መልእኽቶም
ዘመሓላለፉ።

ካብ ቁኒቶ ዝመጸ፣
ብኣቶ በርሀ መለስ ዝቐረበ ቃል፣

ሰላምታ ድሕሪ ምቕራብ፣ ዳርጋ እቲ ኩሉ ክብሎ ዝሓሰብኩዎ ቅድመይ ዓበይትን
ምሁራት ኣሕዋት ዝተዛረብዎ እዮም ኢሉ።እዚ ኩሉ ኣባል ንነዊሕ ዓመታት ካብ
ተ.ሓ.ኤ ጀሚሩ ክሳብ ህዝባዊ ግንባር ዝተቓተሰ ሓርበኛ ሕጂ ንደሞክራስያዊ
ቃልሲ ህዝቢ ኤርትራ ክዕወት ክመክር ዝመጸ ንሕና’ውን ክልተ ዓድታት
ምሳኹም ተጸንቢርና ነዚ ከነዐውት ምስታፍና ምስጋና ከቕርብ እደሊ ኢሉ። ካብ
ተ.ሓ.ኤ ጀሚሩ ድሒሩ ክሳብ ናይ ዶብ ግጭት ኣባል ህዝባዊ ግንባር ኮይኑ
ዝተቓለሰ ምዃኑ ብዙሕ ከም ዝረኣየን ከም ዝተሞኰረን ገሊጹ። ኣብ መጻኢት
ኤርትራ ንነፍ-ወከፍ ዝተወልደ ህጻን 100 ብር/ናቕፋ/ደሞዝ ክህልዎ’ዩ እናተባህለ

ከም ዘይተሰብከ ንሕና ተጋደልቲ ድሕሪ ናጽነት እዝስ  ካብ ባሕርና ወይ ናይ ወርቂ መዓድን’ዶ ይኸውን
ኢልና ተስፋ ክንገብር ዝጸናሕና ኣብ ናይ ነጋዶ ሰብ ዝተዋፈረ ስርዓት ህግደፍ ግላዊ ረብሕኡ እንተዘይኮይኑ
ዝነኣሰት ህይወትና’ውን ብነጻ ክንመርሕ ኣየኽኣልናን፣ብኣንጻሩ ሎሚ ምቅላስና ከም ገበን ተቆጺሩ ይብል።

ቀጺሉ ኩልና ብሓባር ዘቲና ነዚ ስርዓት ወጊድና ኣብ ሓደ መኣዲ ክንኣቱ ኣለና ብምባል ገሊጹ።ቀጺሉ እዚ
ተጀሚሩ ዘሎ ጩራ ናይ ሓርነት ተኾሊዓ ክትወጽእ ክንገብር ኣለና፡ኩሉ ብረትና ኣንጻር ጸላኢና ክቐንዕ ኣለዎ፡
ኣሓና ኣብ ደንቢኤን ዝብኢ ከይኣትወን ብትኹረት ክንሕልወን ኣለና ክብል መደርኡ ዛዚሙ።

ናይ ደገፍ መግለጺ ካብ መደበር ስደተኛታት ማይ ዓይኒ፣
ብብጻይ ወ/ሚካኤል በርሀ ዝቐረበ፡

ብቐዳምነት ንጉባኤኛታት ዕድማት ኣጋይሽን ዕዙዝ ሰላምኡ ድሕሪ ምቕራብ
“ንሕና ኣባላት ደ.ግ.ሓ.ኤ መደበር ስደተኛታት ማይ-ዓይኒ ኣብዚ ታሪኻዊ
ቀዳማይ ውድባዊ ጉባኤ ተሳቲፍና ንህዝባዊ ደሞክራስያዊ ዕላማታት ህዝብና
ኣብ ሽትኡ ንምብጻሕ ዘኽእል ናይ ልዝብን ገምጋምን ውሳኔታትን ዝበረኸ
መድረኽ ምብቃዕና ልዑል ሓበንን ፍናንን ይስማዓና”ክብል ገሊጹ።

ካብኡ ብምቕጻል ኣብ ህልዊ ሃገራዊ ኩነታትና ኣመልኪቱ ህዝብና ኣብ ትሕቲ ስርዓት ህግደፍ ኣብ ከመይ
ዝኣመሰለ ናይ ሓሳረ-መከራ ሂወት የሕልፍ ኣሎ እቲ ብብዝሒ እናተሰደ ኣብ መደበራት ስደተኛታት ዝዕቆብ
ዘሎ ጭቁን ህዝብና ሓደ መርኣያ ናይቲ ሽግራትና ጽዑቕ መግለጺ ምዃኑ እዩ ዘርኢ ኢሉ። ኣብዚ’ውን
እንተኾነ  ምስቲ ኣብ  ጉዕዞ ርሑቕ ስደት ዘጋጥም ዘሎ ናይ ነጋዶ -ሰብ ጸገማትን ባህርያዊ ናይ ምድረ-በዳን
ባሕርን ከበድቲ ዕንቅፋታትን  ወ.ዘ.ተ’ሽግራት እንራኣየ ኣብዚ ቀሲኑ ሂወቱ ኣብ ምምራሕ እናተጸገመ ንቐጻሊ
ርሑቕ ስደት ከም ዝጥምትን ብብዝሒ ይስደድ ከም ዘሎ’ውን ኣብሪሁ።ጉባኤና ናይ ስደተኛታት ጸገማት
ብሓፈሻ ፡ብፍላይ ካኣ ናይ መንእሰያትን ህጻናትን ደቀ-ኣነስትዮን ኣረጋውያንን ፍሉይ ትዂረት ተዋሂብዎ
ኣገደስቲ ውሳነታት ክመሓላለፉ ተላብዩ።

ኣብ መደምደምታ፡መግለጺኡ “ኣብ መደበር ማይ ዓይኒ እንርከብ ኣባላት ደ.ግ.ሓ.ኤ ከም ኩሎም ኣባላት
ውድብና ቀዳማይ ውድባዊ ጉባኤ ዝሕንጽጾም መደብ ዕዮን ህንጻ-ሕግን ውሳነታትን  ንምዕዋት ካባኦም ዝጥለብ
ዘበለ ኩሉ ክገብሩ ድሉዋት ምዃኖም ብምርግጋጽ ጉባኤ ብዓወት ክዛዘም ዘለዎ ሰናይ ትምኒቱ ገሊጹ።

ናይ ደገፍ መግለጺ ካብ መደበር ስደተኛታት ዓዲ-ሓሪሽ፣
ብብጻይ ተመስገን ታደሰ ዝቐረበ፣

ብቐዳምነት ንጉባኤኛታትን ዕዱማት ኣጋይሽን ሰላምታ ድሕሪ ምቕራብ እንቋዕ
ናብዚ ቀዳማይ ታሪኻዊ ጉባኤ ኣብቃዓና ክብል ጽቡቕ ትምኒቱ ገሊጹ።ቀጺሉ
ስርዓት ህግደፍ ኣብ ልዕሊ ህዝብና ከውርዶ ዝጸንሐን ዘሎን ዘስካሕክሕ ኣረሜናዊ
ግፍዕታት ብውሽጣዊ ቅልውላው እናተሓመሰ ህዝብና ኣደዳ’ዚ እከይ ተግባራት
ኮይኑ መዓልቲ መዓልቲ ብብዝሒ ይስደድ ምህላዉ ገሊጹ።

እዚ ካኣ ሓደ መርኣያ ናይቲ ህዝብን ሃገርን ኤርትራ ንሓደጋ ብርሰትን
ምብትታንን ተሳጢሖም ምህላዎም ዘመላኽት ኣብነት‘ዩ ኢሉ። ስደት ግዝያዊ ፍታሕ ዳምበር ዘላቒ ፍታሕ
ከምዘይኮነ ብምእማት ህዝብና ኣብ ስደት ይሃሉ ኣብ ውሽጢ ሃገር ኣብ ኩሉ መዳያት ቃልሲ ኣብ ፖ/ዊ፡
ወታሃደራዊ ቁጠባዊ ዲፕሎማስያዊ ነፍስ-ወከፍ ኤርትራዊ ዜጋ በታ ከበርክታ ዝኽእል ዓቕሙ እንተተቓሊሱ
ጥራሕ’ዩ ኣቲ ስርዓት ተወጊዱ ኤርትራ ዓዲ ፍትሕን ሕግን ኮይና ከም ሃገር ጠጠው ክትብል እትኽእል
ክብል’ውን ገሊጹ።

ኣብ መደምደምታ መደረኡ ‘ንሕና ኣብ መደበር ስደተኛታት ዓዲ ሓሪሽ  እንርከብ ኣባላት ደ.ግ.ሓ.ኤ ቀዳማይ
ውድባዊ ጉባኤ ዝሕንጽጾ መደብ-ዕዮን ሕገ-ህንጻን ውሳነታትን ንምዕዋት ክንረባረብ ጉባኤ ብዓወት ክወጽእ
ዘለዎ ሰናይ ትምኒቱ ገሊጹ።



ዕላዊ ልሳን ደ.ግ.ሓ.ኤ

ናይ ደገፍ መግለጺ ካብ ማሕበራዊ ጉዳያት ሽማግለ፣
ብብጻይ ክፍለ ማርያም ሰቛር ዝቐረበ፡

ብቐዳምንት ንጉባኤኛታት ዕዱማት ኣጋይሽን ብስም ማሕበራዊት ጉዳይ ሽማግለ
ሰላምትኡ ብምቕራብ እንቋዕ ናብ’ዚ ታሪኻዊ ጉባኤ’ዚ ኣብቃዓና ብምባል ዘለዎ
ጽቡቕ ትምኒቱ ገሊጹ። ብምቕጻል ማሕበራዊ ጉዳይ ቤት-ጽሕፈት ሓደ ካብ
ማሓውራት ውድብና ኮይኑ ብቐንዱ ክነጥፍ ዝጀመረ ካብ ወርሒ መስከረም
2010 ዘጋጠመ ሃንደበታዊ መስዋእቲ ገዲም ተገዳላይ ብጻይና ተስፋሁነይ
መስፍን ምስ ድሩት ዕማም ኣብ ወጻኢ ዲያስፖራ እንርከብ ብጾት ክብገስ
ተገብረ።ቅድሚ ሰለስተ ዓመት ኣብ ዝተኻየደ ሓድነታዊ ጉባኤ ካኣ ካብ

ግዝያውነት ናብ ቀዋምነት ተሰጋጊሩ ኣብ ወጻኢ ዲያስፖራ ኣብ ትሕቲ ማሕበራውን ጉዳይ ስደተኛታትን ሓላፊ
ብጻይ ሃይለ ገብሩ ምክትል ኣቦ-መንበር ክማሓደር ተገይሩ።

ብጻይ ክ/ማርያም ስራሕን ሓላፍነትን ናይዚ ቤት ጽሕፈት’ዚ ክገልጽ እንከሎ ሽግር ሕብረተሰብና ኩሉ  ፖ/ዊ
ቁጠባዊ ማሕበራዊ  ኮታ ኩሉ መዳያዊ ዘጋጥሞ ዘሎ እኳ እንተኾነ እቲ ኣባል ይኹን ተደናገጽትን ደገፍትን
ብዓቕሞም ነቲ ህጹጽ ፍታሕ ዘድሊ ኣብ ቃልሲ ዘጋጥሙ ሽግራት ኣብ ምቅላል ዝዓለመ ‘ዩ ነይሩ መበገሲኡ
ክብል ገሊጹ። እዚ ብኽመይ ክስገርን ክፍታሕን ከምዘለዎ’ውን ዝተሰርዑ መደባትን ኣፈጻጽሞምን ዝተፈላለዩ
ናይ ምህዞ ጥበባት’ውን ገሊጹ።

ማሕበራዊ ሽማግለ ናይ ቀረባን ርሑቕን መደባት ብምስራዕ ቀጸልቲ ኣኼባታት’ውን ብምክያድ ንጥፈታታ
ከተሳላስል ከም ዝጸንሐት ሓቢሩ።እዞም ዕማማት እዚኣቶም ብስፍሓት ኣብ ምፍጻሞም ቀጻሊ ትዂረት
ዘድልዮም ብምዃኑ ሓዳሽ መሪሕነት ኣስተብህሎ ክትገብረሉ ኣዘኻኺሩ።ብዛዕባ ፋይናንሳዊ ምምሕዳሩን
ምቁጽጻሩን  እቲ ጭቡጥ ሕጂ ዘለዋ ትሕዝቶ ብዝምልከት ከመይነት ናይ ኣወዳድብኡን መብርሂታት ብምሃብ
ጉባኤ ብዓወት ክዛዘም ዘለዎ ስናይ ትምኒቱ ዝገለጸ።

ናይ ደገፍ መግለጺ ካብ ናይ ምጣነ ሃብታዊ ሽማግለ ኣብ ወጻኢ ዲያስፖራ/
ብብጻይ ካሕሳይ ይሕደጎ ዝቐረበ፣

ብመጀመርያ እንቋዕ ናብዚ ቀዳማይ ውድባዊ ጉባኤ ምጽምባል ገጽ ንገጽ
ኣርኣየናን ኣብጻሓናን ክብል መደርኡ ብስም ምጣነ-ሃብታዊ ሽማግለ ኣብ
ዲያስፖራ ኣቕሪቡ።

ታሪኻዊ ጉባኤና ዝካየደሉ ዘሎ ህሞት ህዝብና ብሰንኪ ስርዓት ህግደፍ ዘጋጥሞ
ዘሎናይ ሓሳረ መከራ ናይ ጭቆና ኣርዑት ኣብ ጻብጻብ ብምእታው ሃገር
ንምድሓን ድርብ ህዝባውን ሃገራውን ሓላፍነት ሰስከመና ብምዃኑ ኣብዚ ኣገዳሲ

ተራና ክንጻወት ልዑል ትጽቢት ዝግበረልና ምዃኑ ኣዘኻኺሩ።

ብጻይ ካሕሳይ መደርኡ ብምቕጻል ናብዚ መድረኽ’ዚ ክንበጽሕ ዘብቃዓና ውድብና መትከል ርእሰ-ምርኮሳ
ማእከል ገይሩ መዓንጣና ሸጥ ኣቢልና ብሰውራዊ ስነ-ስርዓትን ደሞ/ዊ ጥርናፈን ስለዝተቓለስና ኢና ክብል
እውን ገሊጹ።ነዚ ናይ ርእሰ ምርኮሳ ዕላማ ‘ዚ ንምሕያል ካኣ እዩ ብ4 ሓምለ 2009 ኣብ ዲያስፖራ ኣብ ትሕቲ
ም/ሃብታዊ ቤት-ጽሕፈት ኮይና ትሰርሕ ናይ ንግዲ ንኡስ ምጣሃብታዊ ሽማግለ ዝቖመት።

ካብዚ ቀጺሉ እዛ ሽማግለ’ዚኣ ከመይ ነብሳ ሰሪዓ ነቲ ናይ ነፍሰ -ኣኽእሎ መደባት ክትንቀሳቐሰሉ ወጠነት። በዚ
መሰረት ካኣ ገለ መበገሲ ዝዀና ገንዘብ ኣዋህሊላ ኣብ ዝተፈላለዩ ናይ ንግዲ ትካላት ከም ዝተዋፈረትን
ኣገደስቲ ዕማማት ከም ዘሳለጠትን ገሊጹ።ኣብዚ ዕዉት ተበግሶ’ዚ ብሓፈሻ መላእ ኣባል ብፍላይ ካኣ ደቂ-

ኣነስትዮ ዝገበረኦ ኣስተዋጽኦ ከየመስገንኩ ክሓልፍ ኣይደልን ክብል እውን ጠቒሱ።እታ ሽማግለ ክሳብ ሕጂ
ዘዋህለለቶ ፍይናንሳዊ ዓቕምን ዝሰርሕትሉን ዝተርፋን እውን ብንጹር ኣቐሚጡ።ሓያልን ድኹምን ጐኒ ናይቲ
ስራሕ’ውን ጸብጺቡ።

እቲ ጉዕዞ ብቐሊሉ ዘይግመት ድኻማትን ጻዕርን ዝጠልብ ብምንባሩ ነታ ሽማግለ ኩሉ ኣባል ኣብ ጐና ኮይኑ
ናይ ቃልሲ ምትሕብባር ብምግባሩ ደጊሙ ኣመስጊኑ። ንቐጻሊ ሓዪልና ክንሰርሓሉ ድማ ተላብዩ።ብዕራይ ናብ
ዘበለ የብል ዕርፊ ኣጽንዕ !ቅኑዕ መስመርን ሓፋሽን ሒዝና ክንዕወት ኢና! ብምባል’ዩ መደረኡዝዛዘመ።

ናይ ዞባ ኣዲስ ኣበባን ከባቢኣን ናይ ደገፍ መግለጺ፣
ብብጻይ ገብረኣብ ኣርኣያ ዝተላእከ መልእኽቲ፡

ብቐዳምነት ብስም ዞባ ኣዲስ ኣበባን ከባቢኣን ደ.ግ.ሓ.ኤ.ሰላምትኡ ኣቕቡ።እንቋዕ ካኣ ናብዚ
ዝለዓለ  መድረኽ ናይ ቃልሲ ዝኾነ ቀዳማይ ውድባዊ ጉባኤና ኣብ ቃዓናን ኣብቃዓኩምን
ክብል ገሊጹ።

ከም ዝፍለጥ ቅድሚ ሰለስተ ዓመት ኣብዛ ታሪኻዊ ከተማ ኣኽሱም ናይ ክልተ ሕብረ-ብሄራውያን ደሞ/ውያን
ውድባት ሓድነት ኣረጋጊጽና ዝወጻናሉ ኣዝዩ ዘሐጉስ ታሪኻዊ ጉባኤ ከም ዘካየድና ዝዝከር’ዩ፣ ኣብ ጉዕዞ
ቃልስና ድማ ናቱ ኣወንታዊ ምዕራፍ ሒዙ ክነብር’ዩ ክብል ገሊጹ።

ኣብ ዝሓለፈ ጉዕዞ ሰለስተ ዓመታት እንታይ ኣወንታውን ኣሉታውን ጐኒ ናይ ቃልሲ ኣሕሊፍና እንግምግመሉ
መድረኽ ኣቲና ንርከብ።ጉባኤና ኣብ ኩሉ ውድባዊ መዳያት  ልኡም ክትዓት ብምክያድ ካብ ድኽመታትና
መሊእና ንወጸሉ፡ሓድነት ሓይልታት ደሞክራስያዊ ለውጢ ክውን ዝኾነሉ ህዝብና ናብ መሰረታዊ ለውጢ
ኣቃልቦ ዝገብረሉ መደባት ተራእዮም ክንወጽእ ልዑል ምንዮቱገሊጹ።

ካብኡ ብምቕጻል ዞባ ኣዲስ ኣበባን ከባቢኣን ዝጸንሓቶ ኣተሃላልዋ ናይ ስራሕ መደባትን ግቡኣት ናይ
ኣኼባታትን ፖለቲካዊ ንጥፈታትን ብሕጽር ዝበለ ገሊጹ።ኣብ ህልዊ ኩነታት ሃገርና ጸረ ህዝቢ ስርዓት ተኣልዩ
ህዝባዊ ደሞ/ዊ ስርዓት ዝወነነት ፡ልዕልና ሕጊ ዘረጋገጸት ምዕብልቲ ሃገር ንምህናጽ እምነት ውድብና
ንምርግጋጽ ኣሰር ጀጋኑ ስውኣትና ተኸቲልና ከም ንዕወት ኣይንጠራጠርን ኢሉ እዚ መተካእታ ዘይብሉ
ህዝባዊ ደሞ/ዊ ዕላማታት ተጠናኺሩ ክቕጽል ድማ እምነትና እዩ ኢሉ።ዞባ ኣዲስ ኣበባ ነዚ ንምዕዋት ከም
ወትሩ ተጊሁ ክቃለስ ምዃኑ ድማ ገሊጹ።

ኣመራጺት ሽማግለ

ቀዳማይ ውድባዊ ጉባኤ፣ ደሞክራስያዊ ግንባር ሓድነት ኤርትራ
/ደ.ግ.ሓ.ኤ/

1. ስርዓት ህግደፍ ብሰንኪ ብውሽጥን ብደገን ክኽተሎ ዝጸንሐ ኣዕናዊ ፖሊሲታቱ ማሕበራዊ መሰረቱ
እናተበጣጠሰ  ብውሽጡ እናንቆልቆለ ይምጻእ ዳምበር ብኡ መጠን ደምበ ተቓውሞ ንክፍጠር ዝኽእል
ናይ ውድቀትን ምብትታንን ሓደጋ ንምግታእ ኩሉ ዓቕምታት ተጋድሎና ንስርዓት ህግደፍ ንምውዳቕ
ብዳቐምነት ክረባረብ ከም ዘለዎ ብምርግጋጽ ውድብና ብዓቕሙ ተርኡ ክጻወት ወሲኑ።

2. ስርዓት ህግደፍ ግዝያዊ ረብሓታት ክምእርር ክብል ንናይ ዞባና ሰላምን ርግኣትን ንምሕማስ ካብ ናይ”
ጸላኢ ጸላኢየይ ፈታውየይ”ዝመበገሲኡ ምስ  ዝተፈላለዩ ኣብዚ ዞባ ናቶም ኣጀንዳ ከረጋግጹ ምስ
ዝደልዩ ናይ ወጻኢ ሓይልታት ብምውዳይ ከካይዶም ዝጸንሐን ዘሎን ሸርሕታት ንምቅላዕን ህዝብና
ብንቓሓት ክምክቶን ውድብና ናቱ ኣገዳሲ ተራ ክጻወት ወሲኑ።

3. ጉባኤ ውድብና ኣብ ሕቶ ሓድነት ሓይልታት ደምበ ተቓውሞ ኤርትራ ዝጸንሖ መትከላዊ እምነትን
ንምዕዋቱ ዝግበር ቃልስን ዘጋጥምዎ ብደሆታትን ብዕምቆት ድሕሪ ምግምጋም፡ ኣብዚ ማእካላዊ ሕቶ
ህዝቢ ኤርትራ ዝኾነ ሓድነታዊ ጉዕዞ’ዚ ካብ ነዊሕ መስርሕ ኣትሒዙ ውድብና ሓደ ካብቶም ብቅድመ
ግንባር ዝተጻወቶ ተራ ብምምጓስ ሕጂ’ውን ህዝብን ሃገርን ካብ ብርሰትን ምብትታንን ናይ ምድሓን
ጉዳይ ህጹጽነት ኣብ ጸብጻብ ብምእታው መትከላዊ እምነቱ ማእከል ገይሩ ኣብ ምዕዋቱ ዕዙዝ ተርኡ
ክጻወት ምዃኑ ኣረጋጊጹን  ወሲኑን።

4. ውድብና ኣብ ሕቶ ሓድነት ደምበ ተቓውሞ ኤርትራ ምስ ህዝባዊ ደሞክራስያዊ ዕላማታት ዘለዎም
ውድባት ብሓሳብን ተግባርን ነዚ ዕላማታት’ዚ ተገዛእቲ ኮይኖም ምስ ዝቃለሱን ካብ ሕሉፍ ተሞክሮታት
ትምህርቲ ዝቐሰሙን ምስ ብሄራዊ ይኹን ሕብረ-ብሄራዊ ውድብ ስሙር ደሞክራስያዊ ግንባር ክገብር፡
ካብዚ ዝሓለፈ ምስ ሕብረ-ብሄራዊ ደሞክራስያዊ ውድብ ካኣ ክሳብ ብምውህሃድ ኣቢሉ ምትሕንፋጻዊ
ሓድነት ክብጻሕ ከም ዝካኣል ኣረጋጊጹን ወሲኑን።

5. ጉባኤ ኤርትራዊ ሃገራዊ ባይቶ ንደሞክራስያዊ ለውጢ ከጋጥምዎ ዝጸንሑን ዘለዉን ዕንቅፋታት
ብዕምቆት ድሕሪ ምግምጋም ጸገማቱ ኣልዩ ካልኣይ ሃገራዊ ጉባኤ ብዓወት ክዛዘም ካብ ሕሉፍ ጉዕዝኡ
ተማሂሩ ጽፉፍ ቅድመ-ምድላዋት ክገብር ደግሓኤ ብዓቕሙ ካብኡ ዝጥለብ ዘበለ ክገብር ምዃኑ
ወሲኑ።

6. ጉባኤ ሰፊሕ ናይ ፖለቲካዊ ሓይልታት ግንባር /ጽላል/ ክቐውም ኣብ ክካየድ ዝጸንሐን ዘሎን መስርሕ
ቃልሲ፡ውድብና ካብ መትከላዊ እምነቱ ተበጊሱ ክገብሮ ዝጸንሐን ዘሎን ጻዕርታትን ኤርትራዊ
ደሞክራስያዊ ኪዳን ኣብ መድረኽ ምትእኽኻብ ፖለቲካዊ ሓይልታት ዝወሰዶ ሓድነታዊ ተበግሶን
ዝተጻወቶ ተራን ፡ ናይ ካልኦት ፖ/ዊ ሓይልታት ዕዙዝ ግደን ናብዚ ደረጃ’ዚ ምብጽሑ ብምምጓስ
ሕጂ’ውን ከይሰልከየ ደግሓኤ ኣብ ፍጻሚኡ ንምብጻሕ ክረባረብ ምዃኑ ወሲኑ። እዚ ብሓድነታዊ ጉባኤ
ዝዛዘም ቅዱስ ጉዕዞ’ዚ ካብ ሕሉፍ ተሞክሮታት ናይ ስሙር ሃገራዊ ግንባራት ብሓፈሻ፡ብፍላይ ካኣ ካብ
ናይ ኤ.ዲ.’ኪ ብዝሓሸ ሓይሉን ደልዲሉን ክወጽእን ቀላስን ወቓዕን ሓይሊ ኮይኑ ልዑል ተርኡ ክጻወት
ደግሓኤ ሕጂ’ውን ከም ቀደሙ ግዲኡ ክጻወት ምዃኑ ኣረጋጊጹን ወሲኑን።

7. ስርዓት ህግደፍ ብውሽጥን ብደገን ብክኽተሎ ዝጸንሐ ኣዕናዊ ፖሊሲታቱ ስርዓቱ እናእንቆልቆለ ኣብ
ዝመጸሉ ወቕቲ ብፍላይ ካኣ ካብ ጥሪ 2013 ብውሽጥን ብደገን ብዝተኸስቱ ሓደሽቲ ምዕብልናታት
ናይ ውድቀቱ ምልክታት እናዓበዩ ኣብ ዝመጸሉ ህሞት፡ ኣብ ህዝብና ሰፊኑ ዝጸንሐ ፍርሒ ቀስብቀስ
እናነከየ ኣብ ዝኸደሉ፡ ኣብ ወጻኢ/ዲያስፖራ/ናይ ህዝቢ ምልዕዓላት ኣብ ደምበ ተቓውሞ ጸረ ህግደፍ
ተጋድሎ እናሰፍሐ ምምጽኡ ኣወንታዊ ምዕባለ ምዃኑ ጉባኤ መዚኑ።ይኹን ዳምበር ብቐዳምነት
ህዝብን ሃገርን ንምድሓን ፣ ብሓሳብን ተግባርን ኣብ ጸረ ህግደፍ ዝካየድ ተጋድሎ ሓድነቱ ጠሚሩ
/ኣደልዲሉ/ ብሓደ ኣንፈት ኣብ ምምካት ሓሓሊፎም ዝረኣዩ ሓደ ሓደ ጸገማት /ናይ ምንጽጻግን

ዘይምቅብባልን ባህሪ ለዚቡ ክኸይድን ምስ ኩሉ ፖ/ዊ ሓይልታትን ግንባራትን ስቪላዊ-ማሕበረሰባትን
ተወሃሂዱ ክቃለስ ኣብ ዝግበር ተጋድሎ ደግሓኤ ሕጂ’ውን ተራኡ ኣዕዚዙ ዝቃለሰሉ ምዃኑ ኣረጋጊጹ።

8. ጉባኤና ኣብ ክሊ ሓደ ናይ ሓባር ወተሃደራዊ እስትራተጅን ሓደ ናይ ሓባር ወተሃደራዊ መሪሕነትን
/ኮማንድ/ብምውህሃድ ምስራሕ ዝነጥፍ ወተሃደራዊ ክንፍታት ኤ.ዲ.ኪን .ባይቶን ብዝያዳ ሰጢሙ
ህዝብን ሃገርን ካብ ውድቀትን ምብትታንን ኣብ ምድሓን ፡ንስርዓት ህግደፍ ኣብ ምውጋድ ልዑል
ተርኡ ክጻወት ጸዊዑ።

9. ኣብ ደምበ ተቓውሞ ኤርትራ ንሕቶ ሓድነትን ፖለቲካዊ ደሞክራስን ቀንዲ ዕንቅፋት ዝኾኑ ናይ
ትምክሕትን ጽበትን ድሑር ሕብረተ-ሰብኣዊ ሕማማት ንምውጋድ ኣብ ዝካየድ ቃልሲ፡ ደ.ግ.ሓ.ኤ
መትከላዊ እምነቱ  ኣጽኒዑ ሕጂ’ውን ቀጻሊ ቃልስታት ከካይድ ከም ዘለዎ ጉባኤ ወሲኑ።

10. ጉባኤ ብሰንኪ ጨፍጫፊ ስርዓት ህግደፍ ተረካቢ ሕድሪ ዝኾነ መንእሰይ-ወለዶ ሃገራዊ ስምዒቱ ተጎዲኡ
ናብ ስደት ዝውሕዝ ዘሎ፡ ኣብ ህልዊ ደሞክራስያዊ ተጋድሎና ውሳኒ ተራኡ ከጻወት ምእንቲ ካብ
ሕሉፍ ኣሉታዊ ናይ ምንጽጻጋትን ዘይሃናጺ ውድድራትን ምፍንጫላትን ፖለቲካዊ ሓይልታት ኤርትራ
ድሒኑ፡ ብብቕዓት ናይ ምምራሕ ተርኡ ክጻወትን ካብ ድሑር ሕብረተ-ሰብኣዊ ሕማማት ክናገፍን
ንኣከናውና ዝተፈላለዩ ክፍልታት ሕብረተ-ሰብና ኣብ ጸብጻብ ብምእታው ንመላእ መንእሰይ ወለዶ
ዝጥርንፍ ናይ መንእሰያት ማሕበር ክቑሙ ኩሎም ንደሞክራስያዊ ለውጢ ዝቃለሱ ሓይልታትን
ስቪላዊ-ማሕበረሰባትን ከተባብዕዎምን ክድግፍዎምን ኣተሓሳሲቡን ተርኡ ክጻወት ወሲኑን።

11. ጉባኤ፡ ፍርቂ ኣካል ሕብረተሰብ ንዝኾና ደቀ-ኣንስትዮ ብሰንኪ ስርዓት ህግደፍ ገጢሙወን ዘሎ ናይ
ሕሰመ-መከራ ሕሱም ሂወት ክገላገላን ካብ ጾታውን ደርባውን ጭቆና ክናገፋን ሕሉፍ ጅግንነታዊ
ታሪኸን ዝሕደሰሉን ዘማዕብላሉን ጽዑቕ ጎስጓሳት ብምግባር ተወዲበን ኣብ ደሞክራስያዊ ተጋድሎና
ዕዙዝ ተረአን ከወፍያ ደግሓኤ ተርኡ ክጻወት ምዃኑ ወሲኑ።

12. ጉባኤ፡ምሁር ክፍሊ ሕብረተ-ሰብና ኣብ ደሞክራስያዊ ተጋድሎ ህዝብና ዘለዎ ተራ ፡ኣብ ህንጸት
ደሞክራስያዊት ሃገር ዘለዎ ዕዙዝ ናይ ፍልጠትን ክእለትን ስራሕን ምርምርን ዓቕምታት ኣስተዋጸኦን
ኣብ ጸብጻብ ብምእታው ኣብ ዝካየድ ዘሎ ደሞክራስያዊ ተጋድሎና ግቡእ ተርኡ ንክጻወት ኣብ
ምልዕዓሉ ተርኡ ክጻወት ወሲኑ።

13. ጉባኤ ስደት ግዝያዊ ፍታሕ ዳኣምበር ዘላቒ ፍታሕ ከምዘይኮነ ብምግንዛብ ፤እቲ እንኮ ዘላቒ ፍታሕ
ስርዓት ህግደፍ ምውጓድ ምዃኑ ኣዘኻኺሩ።ካብዚ ሓሊፉ መዓልቲ መዓልቲ ዝውሕዝ ዘሎ ስደተኛ
ህዝብና ኣብ ፈቖዶ ምድረበዳን ባሕርን ብነጋዶ-ሰብን ፡ብዝተፈላለዩ ስርዓታትን ዘጋጥሞ ዘሎ ናይ
ምጥራዝ ሓደጋታትን ብፍላይ ካኣ ሕጂ ኣብ እስራኤል ኣጋጢሙ ዘሎ ህጹጽ ፍታሕ ዝደሊ ምዃኑ
ኣዘኻኺሩ። ተጣበቕቲ ሰብኣዊ መሰላት ንዝገብርዎ ዘለዉ  ጻዕርታት  እናኣመስገነ ብፍላይ ካኣ
ሕብረተሰብ-ዓለም ንስደተኛ ህዝብና ልዑል ቆላሕታ ክገብረሉንብናይ ምጥርዝ ንዘጋጥሞ ሓደጋታት
ንምግታእን ናይ ስደተኛ መሰሉ ክዕቆቦሉ  ብምምሕጻን ብዓቕሙ ተርኡ ክጻወት ወሲኑ።

14. ጉባኤ ንዝተፈላለዩ ናይ ኤትራውያን መራኸቢ ብዙሓን ንስርዓት ህግደፍ ኣብ ምቅላዕ ዘካየድዎ
ንጥፈታት ናእድኡ ገሊጹን ኣሞጒሱን።ኩሎም ብዘበርክትዎ ዘለዉ  ሃገራዊ ግቡኦም ብናይ ጋዜጠኝነት
ሞዮኦም ተውዲቦም ውሽጣዊ ሓድነቶምን ናይ ሓባር ስራሓቶምን ብምሕያል ፡ ደምበ ተቓውሞ
ውሽጣዊ ሓድነቱ ኣደልዲሉ ብቐዳምነት ህዝብን ሃገርን ንምድሓን ኣብ ዝግበር ተጋድሎ ኩሉ
ዓቕምታት ሕ/ሰብና ብቐዳምነት ኣንጻር ስርዓት ህግደፍ ብሓደ ኣንፈት ክቃለስ ኣብ ምልዕዓል ልዑል
ተረኦም ክጻወቱ እውን ጸዊዑ።

15. ጉባኤ ኣብዚ ህሞት’ዚ ብገለ ተበለጽትን፡ ኣላሽ በሃልትን ምሁራንን ነቲ ህዝቢ ኤርትራ ብክንደይ
ሓርበኛዊ ቃልሲ ኣብ ነዊሕ መስርሕ ጸረ ተኸታተልቲ ባዕዳውያን ገዛእቲ ኣብ ክሊ ናይ ሓደ ዘመን
ታሪኽ ዝተሃንጸ ኤርትራዊ ሃገርነትን ዝተዓቀበ ኤርትራዊ መንነትን ሓደነትን ንምህሳስን ንምስራዝን
ብድሑር ሕብረተ-ሰብኣዊ ሕማማት ክገዛዝዑዎ ንዝካየድ ፈተነታት ብትሪ ኮኒኑ።ካብዚ ሓሊፉ
ብሃይማኖትን ብሄርን እናፈለኻ ሃገራዊ መንነቱ ክብረዝን ኤርትራዊ ዜግነቱ ኣዋዲቑ ካልእ ዜግነት
ክሕዝ ዝካየድ ዘሎ ሸርሕታት’ውን ካልእ ገጽ ናይ ሃገራዊ ሰራዝነት ሓደጋ ምዃኑ ኣረጋጊጹ።መላእ
ህዝቢ ኤርትራ ካኣ ምእንቲ ሰብኣዊ ክብሩን ናጽነቱን ብክንደይ ጅግንነታዊ መስዋኣቲ ዘረጋገጾ
ልዕላውነቱ ሕጂ’ውን ንምዕቃቡ ኣጥቢቑ ክቃለስ ጸዊዑ።

16.  ህዝብን መንግስትን ኢትዮጵያ ንስደተኛ ህዝብና እናተቐበለ ክገብሮ ዝጸንሐን ዘሎን ምድግጋፍን፡
መንእሰይ ወለዶ ኣብ ዓዱ ዝተሓረሞ ናይ ትምህርቲ ዕድል ዝተዋህቦን እናኣሞጎሰ ብዝበለጸ ጎልቢቱ
ክቕጽል ዘለዎ ተስፋ ዓቢ ምዃኑ ገሊጹን ናይ ስደት ጸገማት ኣብ ምቅላል ብዓቕሙ ክቃለስ ወሲኑን።

17. ጉባኤ ውድብና ኣብ ኩሉ ውድባዊ መዳያት ዝጸንሕዎ ሕጽረታት ብምውጋድ ብዝሐሸ ተጠናኺሩ
/ደልዲሉ/ ክሰርሕ ጻዕርታቱ ክብ ከብል ወሲኑ።

18. ስርዓት ህግደፍ ንጎረባብቲ .ህዝብታትን መንግስታትን ንምሕማስ ክብ ጻሕታሪ ኲናት ባህርያቱ  ዝብገስ
ዘካይዶ ምትንዃላትን ግብረሽበራዊ ስራሓትን ኣብ ጸብጻብ ብምእታው ኣብ ጅቡትን ሶማልያን
ዘካየዶም ሸርሕታት ንምግታእን ንምቕጻዕን ብሕቡራት መንግስታት ዝተወሰነሉ ማዕቀብ ኣወንታዊ
ስጉምቲ ይኹን ዳምበር ኣብ ውሽጢ ህዝብን ሃገርን ሓደጋታት ሰብኣውን ደሞክራስያውን ጥሕሰታትን፡
ቅንጸላታትን ግብረ-ሽበራዊ ስራሓትን ጠመተ እናረኸበ ምምጽኡ ነዚ ንምክትታል ብውድብ ሕቡራት
መንግስታት ዝተመዘት ፍልይቲ ልእኽቲ ወይዘሮ ሺላ ቢ ኪታሩት /Shila.B.kitarut/ ባይቶ መጎሱ
ገሊጹን ብስፍሓት ክትቅጽለሉ ተላብዩን።

19. ጉባኤ ዝምድና ደምበ ተቓውሞ ኤርትራ ምስ ኩሎም ፈተውቲ ሰላምን ደሞክራስን ዝኾኑ ሓይልታት
ብሓፈሻ ፡ብፍላይ ካኣ ምስ ጐረባብቲ ሃገራት ህዝብታትን መንግስታትን ዕዙዝ ክኸውን ውድብና ተርኡ
ክጻወት ምዃኑ ወሲኑ።

20. ጉባኤ ንዕጡቓት ናይ ፕሮፖጋንዳን ምልዕዓልን ኣሃዱታትና ፡ ንስርዓት ህግደፍ ንምውጋድ ኣብ ዝካየድ
ደሞክራስያዊ ተጋድሎ ብጽንዓትን ተወፋይነትን ንዘሰላስሎ ዘሎ ዕማማት ልዑል ሞጎሱ ኣቅሪቡ።
ንመላእ ኣባላት ውድብናን ተደናገጽትን ኣዕሩኽትን ሃገራውያን ድማ፡ጉባኤና ብዓወት ንክዛዘም ዝገበርዎ
ሞራላውን ገንዘባውን  ንዋታውን ምድግጋፍ’ውን ኣድናቆቱ ገሊጹን ኣሞጊሱን።

ዓወት ንሓርነታዊ ቃልስና!

ቀዳማይ ውድባዊ ጉባኤ
ደሞክራስያዊ ግንባር ሓድነት ኤርትራ

17/04/2014
ስእላዊ መግለጺ ቀዳማይ ውድባዊ ጉባኤ

ካብ መድረኽ ምድማጽ ሰነዳት ጉባኤ                      ካብ መድረኽ ከትዕ ሰነዳት ጉባኤ

ኣብ መድረኽ ቀዳማይ ውድባዊ ጉባኤ

ስእላዊ መግለጺ መዛዘሚ ጽንብል ቀዳማይ ውድባዊ ጉባኤ

ጉጀለ ባህሊ ጽንዓትን ስኒትን ጉባኤኛታት ኣብ ምዝንጋዕ እንከለው

